
IэщIагъэ щрагъэгъуэт курыт еджа-
пIэхэм зегъэужьыныр, я пщIэр 
къэIэтыныр Къэбэрдей-Балъкъэ рым 
и жылагъуэ политикэм и къалэн нэ-
хъыщхьэхэм ящыщщ. Республикэм          
ит апхуэдэ IуэхущIапIэхэм экономи-
кэм и IэнатIэ зэмылIэу жьыгъуэхэр зы-
хуэныкъуэ IэщIагъэлIхэр къыщIе-
гъэкI.

КЪЭБЭРДЕЙ-БАЛЪКЪЭРЫМ Егъэ-
джэ ныгъэмрэ щIэныгъэмкIэ и минис-
терствэм епхауэ ди щIыналъэм Iэ-
щIагъэ щрагъэгъуэт еджапIибгъу, къэ-
рал университетхэм хэту еджапIибл 
щыIэщ. Абы къищынэмыщIауэ, уней 
мылъкукIэ еджэныгъэр къыщызэра-
гъэпэщу КъБР-м IэщIагъэ щрагъэгъуэт 
IуэхущIапIищ итщ. «Егъэджэныгъэ» 
лъэпкъ пэхуэщIэм (проектым) къыхэкI 
мылъкумкIэ IэщIагъэ щрагъэгъуэт ку-
рыт еджапIэхэм псоми лъэщапIэхэр, 
гъэунэхупIэхэр,  лабораторэхэр къы щы-
зэ  рагъэпэщ. Ахэр зэрыщыту    
WorldSkills-м къигъэув щапхъэхэм тет 
техникэкIэ узэдащ, еджэныгъэри лэжьа-
пIэ Iутым и IэнатIэм ещхьу гъэпсащ.

Дызэрыт илъэсым ди щIыналъэм 
лъэщапIэ 11 къыщызэIуахыну я гугъэщ. 
Абыхэм ящыщщ, псалъэм папщIэ, «Уэз-
дыгъэ кIапсэхэр исыным щызыхъумэ 
Iэмэпсымэхэмрэ автоматикэмрэ гъэ лэ-
жьэныр икIи зэгъэпэщыжыныр», «Уэз-
дыгъэ кIапсэхэр шэщIыныр, зехьэныр, 
кIэлъыплъыныр икIи къэгъэщIэ рэ щIэ-
жыныр», «Электролэжьыгъэхэр», «Су-
рэт щIынымрэ дизайнымрэ», «Къегъэ-
лакIуэ IэнатIэхэр», «ГъущIхэкIхэм елэ-
жьыныр», «ГъущIыр зэпыгъэвэным еп ха 
лэжьыгъэхэр», «Щыгъыным и компью-
тер графикэр», «Щыгъыным и техноло-
гиер», «ПщафIэ», нэгъуэщIхэми епха 
IэщIагъэхэр. ЛъэщапIэщIэхэр къы-
щызэIуахынущ Совет Союзым и ЛIы-
хъужь Хьэмдэхъу Башир и цIэр зезыхьэ, 
мэкъумэшымрэ промышленность Iэна-
тIэхэмкIэ IэщIагъэ щрагъэгъуэт кол-
леджым, мэкъумэш курыт еджапIэм, 
промышленность псынщIэмкIэ Iэна-
тIэхэм папщIэ IэщIагъэ щрагъэгъуэт 
IуэхущIапIэм, IэщIагъэ зыбжанэ щра-

Бадзэуэгъуэм и 19 - 20-хэм Мэзкуу 
щекIуэкIащ «ЗэманыщIэм хуэфащэ 
жэрдэмхэр» зэIущIэр. Форумым и 
етIуанэ Iыхьэм хэлэжьыхьащ УФ-м и 
Президент Путин Владимир. 

«ДИ экономикэми, къэралым и 
мылъкуми, хьэрычэтыщIэ лэжьыгъэ-
хэми Iэмал псори яIэщ дэтхэнэ му-
радри зрагъэхъулIэфын хуэдэу. Абы 
къыхэкIыу, 2030 гъэ пщIондэ дгъэ-
зэщIэну къалэн зыщытщIыжа, пIалъэ 
кIыхьым тещIыхьа лъэпкъ проектхэм 
щыубзыхуахэр зэдгъэхъулIэфын 
 хуейщ. Зэманым къигъэув лъэпощ-
хьэпохэмрэ Iуэху зэфIэзэрыхьахэмрэ 
фи лъэр нэхъ жан ящIын хуейуэ аращ, 
абыхэм фапэлъэщыну, ипэкIэ фы-
кIуэтэну фытрагъэгушхуэу. Ди цIы ху-
хэм я гъащIэр тынш зыщIын, мыхьэнэ 

Пневмококкым къегъэхъей тхьэмбылым, пэм, тхьэ-
кIумэм, щхьэ куцIым, нэгъуэщIхэм епха узыфэ шына-
гъуэхэр. А узыфэ зэрыцIалэм сабийхэр щахъумэн 
 папщIэ, и чэзум мастэхэр халъхьэн хуейщ. Къызэра-
пщытамкIэ, пневмококкым и мастэр жыджэру къыща-
гъэсэбэп зызыужьа къэрал 36-м сабий сымаджэхэр 
куэдкIэ щынэхъ мащIэщ. 

КъБР-м Узыншагъэр хъумэнымкIэ и министерствэм са-
бийхэм медицинэ дэIэпыкъуныгъэ етыныр къызэгъэпэ-
щынымкIэ и къудамэм и унафэщI Щоджэн Юлие къызэры-
хигъэщымкIэ, нэхъыбэу узыфэр зыхуэлъэр илъэс иримы-
къуа сабийхэрщ, псом хуэмыдэу мылъхуэсхэрщ.

- А ныбжьым ит сабийхэм нэхъ псынщIэу къаубыд цIы- 
хур зэрыбауэ Iыхьэхэм епха узыфэхэр, - жеIэ Щоджэн 
Юлие. - Псом хуэмыдэу сакъын хуейщ а сабийм нэмыщI зи 
ныбжьыр илъэси 5-м нэмысауэ сабий садым кIуэ е щIэх-
щIэхыурэ сымаджэ хъу цIыкIухэр зиIэ адэ-анэхэр. Ди жа-
гъуэ зэрыхъунщи, къыщыхъу щыIэщ пневмококк узыфэ 
зэрыцIалэм щызыхъумэ мастэр хаIуну педиатрхэм адэ-
анэм щыжраIэкIэ къащыфIэмыIуэху, езыр-езыру сабийр 
ягъэхъужыну иужь щихьэ. Апхуэдэ Iуэху бгъэдыхьэкIэхэм 
узыр нэхъри хегъэтIасэ. Мастэр хезыгъэлъхьэн зымыдэ 
адэ-анэхэр я сабийм и узыншагъэмкIэ шынагъуэ зыпылъ 
Iуэху пэщIэувэу аращ.

Пневмококк узыфэ зэрыцIалэм игъэсымэджэнкIэ хъу-
нущ балигъхэри: тхьэмбыл, тхьэмщIыгъу, гу-лъынтхуэ, фо-
шыгъу узыфэхэр зиIэхэр, зи ныбжьыр илъэс 65-м щхьэдэ-
хахэр. Пневмококк узыфэ зэрыцIалэм и мастэр сэбэп 
къыпхуэхъун папщIэ узыр нэхъыбэу къыщыхъей щIымахуэ 
лъэхъэнэр къэмысу, шыщхьэуIу мазэм, фокIадэм и 
пэщIэдзэм зыхегъэлъхьэн хуейщ. Мастэм ущIыщышынэн 
щы Iэкъым. Ар зыхалъхьэ щIыпIэм деж плъыжьыгъэ 
ищIынкIэ е къэпщынкIэ, къищынэмыщIауэ, температурэр 
дэкIуеинкIэ, шхыным уи гур хуэмыкIуэу, жейм уемызэгъыу 
ущытынкIэ хъунущ. Ахэр псори махуищым къриубыдэу 
пщхьэщыкIынущ. 

Адэ-анэхэр сабийхэм я узыншагъэм жэуаплыныгъэ яIэу 
бгъэдыхьэу, узыфэ шынагъуэр къэзыгъэхъеину микробым 
пэщIэтын щхьэкIэ ар храгъэлъхьэн хуейщ.

ТХЬЭХУЩЫНЭ Ланэ.

Республикэм и психоневрологие интернатым и 
унафэщIымрэ а IуэхущIапIэм и хъумакIуэхэм я уна-
фэщIымрэ зэраукIар зэрызэхагъэкIым хэхауэ кIэ-
лъоплъ республикэм и Iэтащхьэ КIуэкIуэ Казбек.

УФ-м СледствиемкIэ и комитетым СледствиемкIэ                                  
и управленэу КъБР-м щыIэм уголовнэ Iуэху къызэIуи-
хащ УФ-м и Уголовнэ кодексым и 105-нэ статьям и 2-нэ 
Iыхьэм и «а» пунктым (цIыхуитI е нэхъыбэ зэраукIам те-
щIыхьам) ипкъ иткIэ. Хабзэхъумэ органхэм щIэпхъа-
джагъэр зэхэгъэкIыным хуэгъэза оперативнэ лэжьы-
гъэхэр ирагъэкIуэкI.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэ-
кIуэ Казбек гулъытэ хэха 
хуещI республикэм и «Дэ-
Iэпыкъуэгъу псынщIэ» Iэ-
натIэм и автотранспортыр 
къэгъэщIэрэ щIэ жыным. 

ИУЖЬРЕЙ илъэсищым 
къриубыдэу абы къыхуа-
щэхуащ машинэ 58-рэ. Абы 
щыщу 45-р иджырей Iэмэп-
сымэхэмкIэ къызэгъэпэ ща, 
сымаджэр япэу зыхуэ-
ныкъуэ медицинэ дэIэпы-
къуныгъэр щагъуэт ав то-
мобилщ, 13-р щытыкIэ хьэ-
лъэм итхэм хуэщIа реа-
нимобилщ.

Псори зэхэту Къэбэрдей-
Балъкъэрым «В», «С» лIэу-
жьы гъуэхэм хыхьэ санитар 
автотранспорту 206-рэ щы-

ЗэманыщIэм хуэфащэ жэрдэмхэр
зиIэ лэжьыгъэхэр зэфIэдмыгъэкIыу 
зэ  рымыхъунур зыгурыдгъэIуапхъэщ», 
- щыжеIэ Путин Владимир зэхуэсым 
кърихьэлIахэм защыхуигъазэ хъуэ-
хъум. 

«ЗэманыщIэм хуэфэщэн жэр-
дэмхэр» зэхуэсыр къызэрагъэпэщащ 
ПIалъэ кIыхьхэм ятещIыхьа жэрдэм-
хэмкIэ агентствэмрэ «Росконгресс 
Фонд» IуэхущIапIэмрэ. 

КъБР-м и Iэтащхьэ КIуэкIуэ Казбек         
а махуэ дыдэм ирагъэблэгъащ «Губер-
наторхэм IуэхущIэхэр зэфIэхыныр дэ-
IыгъынымкIэ я клубым». Абы щызэ-
хуэсахэр тепсэлъыхьащ Урысейм 
хыхьэ щIыналъэхэм нэхъ псынщIэу 
 заужьа хъун папщIэ зэфIэхыпхъэ 
лэжьыгъэхэмрэ гъуэгу зэтыпхъэ жэр-
дэ мыщIэхэмрэ. Къэбэрдей-Балъкъэ-
рым къыбгъэдэкIыу утыку ирахьа 

гупыж 19-м щыщу 3-р ипэ ирагъэща 
200-м хагъэхьащ. Ахэр къыхэзылъхьа-
хэм Iэмал яIащ я жэрдэмхэр зэхуэ- 
сым къекIуэлIа инвесторхэм, ахэр 
къэзыщтэну зи мурадхэм я пащхьэ 
ирахьэну. Зэхуэсым и къызэгъэпэща-
кIуэхэм къыхагъэщащ туризм, мэкъу-
мэш, цIыхубэр зыхуей хуэгъэзэн, про-
мышленность, хьэрычэтыщIэ IэнатIэ-
хэм Къэбэрдей-Балъкъэрым куэд зэ-
ры щыпхузэфIэкIынур. 

«ПIалэ кIыхьхэм ятещIыхьа жэрдэм-
хэмкIэ агентствэм дяпэкIи нэхъыфIы-
жу дыдэлэжьэнщ, республикэм щыщу 
хэлъэт зиIэ щIалэгъуалэр къыхэт-
шэнщ щIэуэ къетхьэжьэ Iуэхухэм», - 
жиIащ КIуэкIуэ Казбек, зэхуэсым и япэ 
махуэм екIуэкIа лэжьыгъэм щытеп сэ-
лъыхьыжым. 

КЪУДЕЙ  Iэминэ.

Гулъытэ хэха хуащI
гъэ гъуэту Прохладнэ дэт курыт еджа-
пIэм.

«Мэкъумэшыр, промышленностыр, 
энергетикэр, жылагъуэм Iуэхутхьэбзэ 
хуэщIэнымкIэ IэнатIэхэр иджыпсту хуэ-
дэу IэщIагъэлI щыхуэныкъуэ куэд щIауэ 
къэхъуакъым. Ар къэгъэнауэ, дэтхэнэ 
зы унэтIыныгъэмкIи IэщIагъэрэ щIэны-
гъэрэ зэзыгъэгъуэтым хузэфIэкIынущ 
уней IуэхущIапIэхэр зэригъэпэщыну, 
щхьэхуэлажьэ икIи хьэрычэтщIакIуэ 
 хъуну. Абыхэм бгъэдалъхьэну щIэны-
гъэм иджырей бгъэдыхьэкIэщIэхэр, 
къэ хутэныгъэщIэхэр, технологиещIэхэр 
и лъабжьэу зэрыщытынум къыхэкIыу, 
заужьыну IэмалыфIхэр яIэнущ, Iэна-
тIэм хьэрхуэрэгъу щызэхуэхъукIэрэ 
цIыхубэр зыхуэныкъуэ хьэпшыпхэмрэ 
Iэмэпсымэхэмрэ къыщIагъэкIыфы-
нущ, Iуэхутхьэбзэхэр хуащIэфынущ», - 
жеIэ КъБР-м и Iэтащхьэ КIуэкIуэ Казбек.

2024 гъэ пщIондэ Къэбэрдей-Балъ-
къэрым лъэщапIэ 29-рэ къыщызэIуахы-
ну траухуэ. А мурадыр зэщIа хъун пап-
щIэ КъБР-м и бюджетым къыхэкIыу 
2022 - 2024 гъэм сом мелуани 198,2-рэ 
трагъэкIуэдэнущ.

БлэкIа илъэсищым къриубыдэу 
лъэпкъ проектым ипкъ иткIэ транспор-
тым, логистикэ хуэIухуэщIэхэм, хъыба-
регъащIэ IэнатIэхэмрэ технологиемрэ, 
ухуэныгъэм, жылагъуэ Iуэхугъуэхэм, 
 мэкъумэшым епха унэтIыныгъэхэмкIэ 
ди щIыналъэм лъэщапIэ 32-рэ къы-
щызэIуахащ. 2019 гъэм къриубыдэу 
 машинэ зехуэкIэмрэ гъуэгу хуэIу хуэ-
щIэхэмкIэ колледжым, гуманитар-тех-
никэ колледжым, «УхуакIуэ» колледжым 
лъэщапIэ 15 къыщызэрагъэпэщащ. 
2020 гъэм мэкъумэшымрэ промыш-
ленность IэнатIэхэмкIэ IэщIагъэ щра-
гъэгъуэт колледжымрэ гуманитар-тех-
никэ колледжымрэ лъэщапIи 9-м 
лэжьэн щыщIадзащ. Нэгъабэ мэкъу-
мэш колледжымрэ Iуащхьэмахуэ 
 щIы налъэм щыIэ, IэщIагъэ зэмы лIэу-
жьыгъуэхэр щрагъэгъуэт IуэхущIа-
пIэмрэ лъэщапIи 8-м я лэжьыгъэр яу-
тIыпщащ. Къэралым и мылъкуу а Iуэху-
гъуэм сом мелуани 175,5-рэ тригъэкIуэ-
дащ.

Апхуэдэ щIыкIэкIэ, лъэпкъ проектым 
ипкъ иткIэ КъБР-м IэщIагъэ щрагъэ-
гъуэту ит курыт еджапIэхэм щIалэ-
гъуалэр IэнатIэм хуэIэижь зыщI, 
иджырей технологиехэр я тегъэщIа-
пIэу лъэщапIэ 72-рэ къыщызэIуахы-
нущ.

Къыхэгъэщын хуейщ IэнатIэхэм я 
 реестрым хыхьэ IэщIагъэхэм я бжы-
гъэм зэрызрагъэубгъуар, зэи щымыIа 
унэтIыныгъэщIэхэри къызэрыхыхьэр. 
Апхуэдэу, псалъэм щхьэкIэ, реестрым 
ущрихьэлIэнущ «ЩIы хуэIухуэщIэхэм- 
рэ мылъку зэхущытыкIэхэмрэ», «Ма-
фIэс шынагъуэншагъэ», «ЩытыкIэ къы-
зэрымыкIуэм зыщыхъумэн», «Графи-
кэмкIэ дизайн», «ДыщэкI», «Слесарь» 
IэщIагъэхэм. Абы къищынэмыщIауэ, 
колледжхэр къэзыуххэм IэнатIэ егъэ-
гъуэтыным телажьэ центрхэр къызэ-
рагъэпэщынущ. Ахэр щIыпIэхэм щыIэ 
къулыкъущIапIэхэмрэ къэрал IуэхущIа-
пIэхэмрэ япыщIауэ щытынущ, кол-
леджхэр къэзыухахэм лэжьапIэ къалъы-
хъуэнымкIэ щхьэпэ яхуэхъунущ, курыт 
еджапIэр къэзыуххэм IэщIагъэ къыха-
хынымкIэ ядэлэжьэнущ. Къызэралъы-
тамкIэ, 2021 гъэм апхуэдэ центрхэм я 
фIыгъэкIэ лэжьапIэкIэ къызэрагъэпэ-
щащ колледжхэр къэзыухахэм я про-
цент 63-рэ хуэдиз.

«Мы лэжьыгъэр щIэдгъэхуэбжьэн 
 хуейуэ къытпэщылъщ», - жиIащ КIуэкIуэ 
Казбек. КъБР-м и Iэтащхьэм и унафэкIэ, 
IэщIагъэ щрагъэгъуэт еджапIэхэр 
къэзыух ныбжьыщIэхэр лэжьыгъэкIэ 
къызэгъэпэщыным теухуа программэ 
мыгувэу зэхалъхьэнущ. Мы лъэхъэнэм 
зэхагъэувэ программэр 2030 гъэ пщIон-
дэ лэжьэну ягъэпс. Абы щыубзыхуащ 
IэщIагъэм хуеджэну ныбжьыщIэхэм я 
бжыгъэр процент 80-м нэгъэсыныр, 
9-нэ классхэми IэнатIэ пыухыкIахэм 
хуэунэтIа классхэр къыщызэIухыныр, 
егъэджакIуэхэм я щIэныгъэм хэгъэ-
хъуэныр, «Профессионалитет» проек-
тым ипкъ иткIэ «Промышленность псын-
щIэ», «Мэкъумэш IэнатIэ», «IT-техно-
логиехэр», «Туризм» IэнатIэхэр зи лъаб-
жьэ колледжхэр къызэIухыныр.

 ШУРДЫМ  Динэ.Иужьрей
илъэсищым 

- автомобиль 58-рэ
Iэщ. ЖыпIэ хъунущ иужь-
рей илъэсхэм республикэм  
и «ДэIэпыкъуэгъу псын-
щIэм» и автомобилхэр къа-
нэ щIагъуэ щымыIэу щIэуэ 
зэрахъуэкIауэ. Абы и фIы-
гъэкIэ къуажэхэм щыIэ 
 медицинэ IуэхущIапIэхэри 
зы хуэныкъуэ транспорткIэ 
къызэгъэпэща хъуащ икIи 
цIыхухэм хуащIэ Iуэхутхьэб-
зэхэри ефIэкIуащ.

ЩХЬЭЩЭМЫЩI Изэ.

Республикэм и Iэтащхьэр 
кIэлъоплъ

Мастэр храгъалъхьэмэ  
Пхъэщхьэмыщхьэмрэ хадэхэкIхэмрэ 

елэжьу республикэм щыIэ заводхэм 
къыщIагъэкI продукцэм хагъахъуэ 
зэпытщ. Ахэр сыткIи хуэщIащ зи къе-
хьэлIэжыгъуэр къэс дэтхэнэ къэкIыгъэ-
ми елэжьыным.

ГОРОХ щхъуантIэр Iухыжыныр икIи ар 
гъэфIэIуныр нагъэблэгъащ, иджы нащэм 

и Iухыжыгъуэщи, заводхэм абы фIэIугъэ 
зэмылIэужьыгъуэхэр къыхащIыкI.

Помидорхэр гъэфIэIун щIэзыдза пред-
приятэхэр щыIэщ. А къэкIыгъэм щыщу 
нобэм ирихьэлIэу тонн 200 нэблагъэ 
банкхэм иралъхьащ. Заводхэм я нэ-
хъыбэм ягъэфIэIу помидорхэр езыхэм 
ягъэкI икIи ар сэбэп мэхъу хадэхэкI кон-
сервхэм я фIагъыр къэIэтынымкIэ.

КъБР-м и къалащхьэм дэт 
«Телемеханика» IуэхущIа-
пIэр мы зэманым щIэуп-
щIэшхуэ зиIэ телемехани- 
кэ системэхэр, гъуэ гухэм 
транс портыр щызэб лэ зы-
гъэкI икIи шынагъуэнша-
гъэр къы щы зэзыгъэпэщ 
тех ническэ Iэ мэп сымэхэр, 
про мыш ленностым и Iэна-
тIэхэм къыщагъэ сэбэп нэ-
гъуэщI Iэмэп сымэ куэди 
щагъэхьэзыр предприя-
тэщ.

2019 гъэм елъытауэ 2020 
гъэм заводым езым игъэ-
хьэзыра продукцэм ахъшэу 
процент 27-кIэ нэхъыбэ къы-
щIихащ, 2021 гъэм ар 2020 
гъэм елъытауэ аргуэру 
 процент 40-кIэ хагъэхъуащ. 
2021 гъэм псори зэхэту за-
водым и продукцэм сом 
 мелуан 34,5-рэ къыщIихащ. 
Сыт хуэдэ гугъуехьхэр щы-
мыIами, зэфIэкIыу иIэр 
 къы зэщIигъэуIуэри, «Теле-
механика» зэгухьэныгъэм 
ипшыныжащ бюджетми, 
бюджетым хэмыхьэ   фонд-

Электрокъарур  къызэрабж
иджырей  Iэмэпсымэхэр

Налшык  къыщыщIагъэкI
хэми  я  щIыхуэу къытехуауэ 
щытахэр.

Ягъэхьэзыр продукцэм 
 хэгъэхъуэнымкIэ мыхьэ-
нэшхуэ иIащ рынокым щIэ-
уп  щIэ  щызиIэ, электрокъа-
рур къызэрабж иджырей 
электрон модулхэр къы-
щIагъэкIыу зэрыщIадзам. 
Мы программэм елэжьу хуе-
жьащ «Ростех» къэрал кор-
порацэмрэ «Россети» ак-
ционер зэгухьэныгъэ зэIу-
хамрэ зэращIылIа зэгуры-
Iуэныгъэм ипкъ иткIэ. А 
зэ  гурыIуэныгъэм тету «Те-
лемеханика» акционер зэ-
гухьэныгъэ зэIухам зэтри-
гъэуващ электрокъарур 
къы  зэрабж «МИЛУР» элек-
трон модулхэр щIыныр. И 
фIагъкIэ а Iэмэпсымэр 
зыкIи къыкIэ ры хуркъым          
нэхъ япэхэм хамэ къэралхэм 
къыщащэхуу щытахэм.

2020 гъэм предприятэм 
апхуэдэ Iэмэпсымэу мин 40 
(сом мелуан 12 и уасэ), 2021 
гъэм мин 70 (сом мелуан       
30-м нэблагъэ и уасэ) 
къыщIигъэкIащ, 2022 гъэм               

и япэ илъэс ныкъуэм игъэ-
хьэзырар мин 45-рэ (сом ме-
луан 17,8-рэ и уасэ) мэхъу. 
Электрокъарур къызэрабж 
«МИЛУР» Iэмэпсымэм и 
 закъуэщ къэралым щыIэ 
предприятэхэм я электрон 
зэфIэкIыр и лъабжьэу Уры-
сейм щащIыр.

Мы IэмэпсымэщIэр къы-
щIэ гъэкIыныр Къэбэрдей-
Балъкъэрым зэрыщызэтра-
гъэувам мыхьэнэшхуэ иIэщ 
хэкум и микроэлектрони-
кэм зегъэужынымкIэ, ар зи 
лъабжьэ Iэмэпсымэхэр 
 къы щIэгъэкIыныр зэтегъэу-
вэнымкIэ. Предприятэм и 
дежкIэ ар хэкIыпIэшхуэщ 
 лэ жьапIэ IэнатIэщIэхэр къы-
зэгъэпэщынымкIэ, бюдже-
тым и IэнатIэ псоми яIэры-
хьэ налогхэр нэхъыбэ щIы-
нымкIэ.

Иджыпсту «Телемехани-
ка» зэгухьэныгъэр продук-
цэ щIэр Къэбэрдей-
Балъкъэ рым, апхуэдэу Кав-
каз Ищхъэрэ федеральнэ 
округым и субъектхэм я деж 
щыпхыгъэкIыным теухуауэ 
йопсалъэ «Россети Кавказ 
Ищ хъэрэ»-«Къэббалъ къэ-
нер го» акционер зэгухьэны-
гъэ зэIухам. IэмэпсымэщIэр 
иджыпсту ягъэунэху ар 
зыуб гъуауэ зыщэхуну зи му-
радхэм.

«Адыгэ псалъэр» къезыгъэхьхэм папщIэ
«Адыгэ псалъэ» газетыр 

зыIэрыхьэну  хуейхэм хъыбар фы-
догъащIэ - шыщхьэуIум (ав-
густым) къы щы щIэ дзауэ ар къев-
гъэхьын папщIэ Iэ щыщIэвдз хъу-
нущ Урысей  пощ тым и дэтхэнэ 
IуэхущIапIэми.

Мази 5-м «Адыгэ псалъэ» газе-
тым и уасэщ:

унэм ныфхуахьыну фыхуеймэ - 
сом 604-рэ;

фэ езым пощтым къыщыф-
щтэжынумэ - сом 550-рэ.

Ди индексыр П 5894

ХадэхэкIхэр  гъэфIэIуным  щIадзэ

Зыгъэхьэзырар
ЖЬЭКIЭМЫХЪУ Маринэщ.

Щхъухь  зезыхьэм  Iыхьэ
щанэр  лъосыж.

Лъэпкъ Iущыгъэ:

Дунейм щыхъыбархэр

Еджагъэшхуэ
щэджащэ

Тыркум щыщ адыгэ 
лъэпкъ зэгухьэныгъэхэр 
утыку къихьащ «Тыркур зи 
щIыналъэр тыркухэращи, 
мыбы адыгэбзэкIэ фыщы-
мыпсалъэ» жиIэу, Истам-
был щыщ адыгэхэм къа-
щыхьа гъуэгурыкIуэм уна-
фэ хуащIыну къэрал Iэ-
тащхьэхэм зыхуагъазэу. 

АВТОБУСЫМ е метром 
къыщыхъуа дыдэр наIуэу 
щыплъагъуркъым мы ма-
хуэхэм зэбгратыкIа видеом. 
Мыхьэнэ зиIэр адыгэбзэ зэ-
рызэхихым зэгуигъэпа  тырку 
цIыхухъур абы ирипсалъэ-
хэм зэращыхьарщ. Иужь кIэ 
къызэрыщIэкIамкIэ, адыгэ 
щIалэр и анэм адыгэбзэкIэ 
епсалъэу арат. Уи гуапэ 
зэрыхъущи, «делэм уфIэ-
кIынщ» Iэмалырщ ира-
хьэлIар къаугъэшхуэ къы зэ-
рыпхыфыну Iуэхум. Къы-
кIэлъыкIуэ видеом щыбо-
лъагъу псэлъэкIэ зыщIэхэм 
къэфэкIи зэращIэр, сытми, 

Лъэпкъ бзэщIэныгъэм и 
зыужьыныгъэм хэлъхьэны-
гъэ ин хуэзыщIа, абы и 
къэкIуэнум псэ хьэлэлкIэ 
хуэлажьэ лъэпкъ IэщIа -
гъэлI пажэхэм, цIэрыIуэхэм 
ящыщщ фи лологие щIэны-
гъэхэм я доктор, КъБКъУ-м             
и профессор, ЩIэныгъэхэм-
кIэ Дунейпсо Адыгэ акаде-
мием, АкмеологиемкIэ Ду-
ней псо академием я акаде-
мик, адыгэ еджагъэшхуэ 
икIи хэкупсэ нэс Апажэ Му-
хьэмэд Лэкъумэн и къуэр. 
Ар ящыщщ къыщалъхуа 
жылэм, къызыхэкIа лъэп-
къым, адэжь щIыналъэм я 
пщIэр лъагэу зыIэта, зи гъа-
щIэри, зи къарури, зи зэ -
фIэкI ри зыбгъэдэт Iуэхум 
тыхь хуэзыщIа, Iэужь купщIафIэ зи щIы-
багъ къыдэлъ, зи цIэфIыр ди къэралым 
 нэ мыщI, дуней псом щызэлъыщIэса цIыху 
щэджащэхэм. 

АПАЖЭР Шэджэм щIыналъэм хыхьэ Щхьэ-
лыкъуэ жылэм къыщалъхуащ 1930 гъэм ба-
дзэуэгъуэм и 5-м. Абы и адэ Лэкъумэн и 
 гъащIэр мэлыхъуэ лэгъупэжьу ирихьэкIащ, 
 гуащIэдэкI лэжьыгъэм, гугъуехьхэм къапи-
мыкIуэту, а щапхъэми тету игъэсащ и бынхэр. 
Адэм лъэкI къигъэнакъым къыщIэхъуэ щIэб-
лэм щIэныгъэ яригъэгъуэтын папщIэ. Му хьэ-
мэд и къуэш нэхъыжь Нэжмудин егъэджакIуэ 
IэщIагъэр рабфакым щызригъэгъуэтащ, 
жылэм дэт курыт школым щыIащ, бзэмрэ 
 литературэмрэ ныбжьыщIэхэм яригъэджу, 
апхуэдэуи цIыкIухэм музыкэмкIэ ядэлажьэу. 
ГъащIэ гъусэ хуэхъуа IэщIагъэр къыхихыным-
кIэ и шынэхъыжьыр щапхъэ хуэхъуауэ къе-
лъытэ Мухьэмэд. Апхуэдэу абы гъуэгугъэлъа-
гъуэ хуэхъуащ адыгэ усакIуэ цIэрыIуэ КIыщо-
къуэ Алимрэ филолог Iэзэ АбытIэ Мухьэбрэ. 

- Си псынащхьэм и къыщIэжыпIэр сыщалъ-
хуа Щхьэлыкъуэ адыгэ къуажэжьырщ. Тпэ-
мыжыжьэу псэуащ КIыщокъуэ Алим, АбытIэ 
Мухьэб. Бзэр джыныр си гум къыщIищтар, 
 дауи, къыхэкIащ абыхэмрэ си къуэш Нэж-
мудинрэ ядэслъэгъуа щапхъэм. КIыщокъуэр а 
зэманым цIэрыIуэ хъуакIэт, АбытIэри бзэмкIэ 
щIэныгъэлI Iэзэт, Къэбэрдейм щыщу щIэны-
гъэхэмкIэ япэу кандидат хъуар арат, - и гъащIэ 
гъуэгум ириплъэжу игу къегъэкIыж Апажэм. - 
Усэ тхыным сыдихьэхат хуабжьу а зэманым, си 
зэфIэкIым сыкъигъэгугъэуи къысщыхъужырт. 
1950 гъэм педучилищэр къэзуха нэужь «Къэ-
бэрдей пэж» республикэ газетым си усэ Iэра-
мэ къытрадзауэ щытащ. Газетым кIуэн ипэ 
 къихуэу а усэхэм набдзэгубдзаплъэу хэплъа 
КIуащ БетIал гъуэгу яритат абыхэм, сэри 
Iуэхум сытригъэгушхуат. Апхуэдэу хъуами, 
Къэбэрдей пединститутым сыщыщеджа 
илъэс хэм къыщыщIэдзауэ литературэр, усэ 
тхыныр нэхъ IэщIыб сщIыри, урысыбзэмрэ 
адыгэбзэмрэ джыным нэхъ куууэ зеспщытащ, 
бзэр псэкIэ зыхэсщIэу, ар фIыуэ слъагъуу 
сызэрыщытыр хьэкъыу спхыкIри. Си диплом 
лэжьыгъэри бзэм епхауэ згъэхьэзырауэ щы-
тащ. «КIыщокъуэ Алим и лирикэм и бзэр» - 
арат абы зэреджэр. 

Институтыр ехъулIэныгъэкIэ къэзыуха щIа-
лэщIэм зэфIэкI лъагэ зэрыбгъэдэлъым гу 
 лъамытэу къэнакъым абы щезыгъаджэхэм. 
Абыхэм я чэнджэщкIэ Мухьэмэд еджапIэ нэ-
хъыщхьэм урысыбзэмкIэ и кафедрэм щы лэ-
жьэну къэнащ, къэхутэныгъэщIэхэми занщIэу 
дихьэхащ. Институтыр университет ящIыжу 
аспирантурэ къыщызэIуаха нэужь, Апажэр 
ящыщащ абы япэу щIэтIысхьахэм. Абы и 
щIэныгъэ унафэщI хъуауэ щытащ универси-
тетым и проректор, бзэ щIэныгъэлI цIэрыIуэ 
Балъкъэр Борис. Кандидат диссертацэр щIэх 
дыдэу хьэзыр ищIащ Мухьэмэд икIи ар Моск -
ва СССР-м щIэныгъэхэмкIэ и Академием Бзэ-
щIэныгъэмкIэ и институтым ехъулIэныгъэкIэ 
щыпхигъэкIащ 1965 гъэм. Зэман дэкIри, а ин-
ститут дыдэм Апажэ Мухьэмэд щыпхигъэ -
кIащ щIэныгъэ дунейм пщIэшхуэ щызыгъуэта 
и доктор диссертацэри. 

Университетым щызэфIих егъэджэныгъэ-
гъэсэныгъэ лэжьыгъэ иным дэщIыгъуу Апа-
жэм дапщэщи зэфIихащ щIэныгъэ-къэхутэ-
ныгъэ купщIафIэхэри. Ахэр ятещIыхьат уры-
сыбзэмрэ адыгэбзэмрэ я зыужьыкIэхэм, 
абыхэм я зэхущытыкIэхэм, зэпыщIэныгъэхэм. 
А Iуэхугъуэхэм ятеухуа къэралпсо зэхуэсхэми 
дапщэщи жыджэру хэтащ щIэныгъэлI гумы-
загъэр, и Iуэху еплъыкIэхэр утыкушхуэм къы-
щигъэнаIуэу. Бзэхэм я зыужьыныгъэм епхауэ 
щIэныгъэлIым и къалэмыпэм къыпыкIа лэ-
жьы гъэхэр куэд дыдэ мэхъу. Абыхэм ноби 
пщIэшхуэ щаIэщ щIэныгъэлIхэм, егъэджа-
кIуэ хэм, студентхэм, еджакIуэхэм я деж. 

Псори зэхэту къапщтэмэ, монографиеу, 
бзэр зыджхэм я дэIэпыкъуэгъу тхылъу, пса-
лъалъэу щIэныгъэлIым и  къарум къитIэсащ 

30-м щIигъу, бзэ щIэныгъэм и 
Iыхьэхэм ятеухуа тхыгъэ         
300-м фIэкI. Абыхэм я нэхъы-
бапIэр адыгэ бзэм, адрейр - 
урысыбзэм яхуэгъэзащ. Къэ-
ралым и щIэныгъэлIхэр пса-
лъэ гуа пэкIэ япэу къыпэ-
джауэ щытащ 1971 гъэм 
къы дэкIа, «Лек сикография и 
классификация русских сло-
варей» и тхылъым икIи Апа-
жэр бзэм и къэхутакIуэ лъэщу 
къалъытащ. Апхуэдэу гулъы-
тэшхуэ игъуэтащ «Типоло -  
гия словарей и читательских 
запросов к ним» тхылъми. Ар 
Финлян дием щытрадза лэ-
жьыгъэщ, иужькIэ Налшыки 
къыщы дэкIащ. Абыхэм къа-
кIэ лъы кIуащ «Рус ские энцик-
лопедические словари» тхы-

лъыр, нэгъуэщIхэри. 
- Ди анэдэлъхубзэм теухуауэ къыдэзгъэкIа 

тхылъ псоми урысыбзэм куэду сыщытоп-
сэлъыхь, сыту жыпIэмэ адыгэбзэр джыныр, 
абы епха къэхутэныгъэхэр егъэкIуэкIыныр 
къы гуэпх хъунукъым урыс лингвистикэм. Абы-
хэм сэ къыщызогъэлъагъуэ ахэр зэрызэху-
щытыр, зым зыр зэригъэбатэр, къулей зэри-
щIыр, - жеIэ Мухьэмэд. - Си лэжьыгъэхэм къы-
зэ щIаубыдэ социолингвистикэр, бзэхэм я 
зэуIуныгъэр, лексикологиер, лексикографиер, 
псалъалъэ энциклопедиехэр зыхуэдэхэмрэ 
зэрызэщхьэщыкIымрэ, урысыбзэмрэ адыгэ-
бзэмрэ ятеухуа щIэныгъэм иIэ унэтIыны-
гъэхэр. 

Апажэ Мухьэмэд и зэфIэкI лъагэм теухуа 
псалъэ гуапэ жаIащ дунейпсо цIэрыIуагъ зиIэ 
щIэныгъэлIхэу филологие щIэныгъэхэм я док-
тор, профессор Морковкин Валерий, бзэмкIэ 
щIэныгъэлI Дубичинский Владимир, филоло-
гие щIэныгъэхэм я доктор, РАН-м Кавказым 
ис лъэпкъхэм я бзэхэмкIэ институтым и къу-
дамэм и унафэщI Климов Алексей, РАН-м 
 Бзэ щIэныгъэхэмкIэ и институтым и лэжьакIуэ 
 нэхъыщхьэ, филологие щIэныгъэхэм я док -
тор Шагъыр Iэмин, щIэныгъэлI цIэрыIуэхэу, 
 профессорхэу Дешериев Юрий, Щэрдан Iэбу, 
Текуев Мусса, Иуаныкъуэ Нурбий сымэ, нэ-
гъуэщI хэри. Лъэпкъыр зэрыгушхуэ еджа-
гъэшхуэм и гъащIэмрэ и лэжьыгъэмрэ къы-
щыгъэлъэ гъуэжа «Апажэ Мухьэмэд и пса-
лъалъэ дунейр» тхылъ гъэщIэгъуэни къы-
дэкIащ 2013 гъэм. 

Бгъэдэлъ щIэныгъэ куумкIэ ядэгуашэу, гъэ-
сэныгъэрэ Iэзагърэ яхилъхьэу ди республи-
кэми нэгъуэщI щIыпIэхэми нобэ щыпашэ 
IэщIагъэлI куэдым гъуэгу яритащ Апажэм, 
лекцэхэм къахуеджэу, спецкурсхэр иригъэ-
кIуэкIыу. Абыхэм я фIэщыгъэхэм къыбжаIэ яIэ 
мыхьэнэр зыхуэдэр: «Бзэхэр зэрызэдэлажьэ 
щIыкIэр», «Урысыбзэр щаджкIэ анэдэлъху-
бзэм и мардэхэр къэлъытэн зэрыхуейр», 
«Еджа пIэ нэхъыщхьэхэм щрагъэкIуэкI бзэ-
щIэ ныгъэ къэхутэныгъэхэр», нэгъуэщIхэри. 
КъинэмыщIауэ, хамэ къэралхэми и зэфIэкI 
лъагэхэр щигъэлъэгъуащ адыгэ щIэны-
гъэлIым. Чехословакием, Кубэм, Финляндием 
я еджапIэ нэхъыщхьэхэм щылажьэ егъэджа-
кIуэхэм Апажэр къахуеджащ абыхэм гукъи-
нэж ящыхъуа спецкурсхэм. Мухьэмэд жы-
джэру хэтащ икIи куэдрэ я къызэгъэпэщакIуэ 
хъуащ бзэщIэныгъэхэмкIэ екIуэкIа дунейпсо 
конгрессхэм, конференцхэм, симпозиумхэм. 
Абыхэм ящыщщ Гаванэ (1978 гъэ), Хельсинки 
(1986 гъэ), Тампере (1987 гъэ), Ювяскюль 
(1988 гъэ), Симферополь (1991 гъэ), Налшык 
(1993, 2000, 2003 гъэхэм), Псыхуабэ (1996, 
2004 гъэхэм), Тбилиси (1998 гъэ), Сыхъум 
(1999 гъэ), Мейкъуапэ (2006 гъэ) къалэхэм, нэ-
гъуэщI щIыпIэхэми щекIуэкIа зэхуэсхэр. Ди 
къэралым икIа егъэджакIуэ гупхэм я унафэщIу 
лажьэу, абы щIыхь пылъу иIэтащ ди лъэпкъ 
бзэщIэныгъэм и зэфIэкIхэр, хэлъхьэныгъэш-
хуэ хуищIащ ди къэралым щыпсэу лъэпкъ -
хэм, псом япэу адыгэхэм, ди хабзэр дуней 
псом къаригъэщIэным.

Еджагъэшхуэр ноби хуолажьэ лъэпкъым и 
къэкIуэнум, ди бзэм зригъэузэщIу, зри-
гъэIэту, ар езыгъэфIакIуэ къаруущIэ хилъ-
хьэу. Жэрдэм ищI Iуэху псори нэхъыжьы -
фIым даIыгъщ и щIыбагъ къыдэт унагъуэм: и 
щхьэгъусэ  Равидэ (ар Къазийхэ япхъущ), и 
къуэ Тимуррэ ипхъу Мадинэрэ, абыхэм я 
щIэблэ дахэм. 

Адыгэ лъэпкъым щыщу, Кавказ къуршыжь-
хэм я жьэгур и псэупIэу, Совет Союзым и 
цIыхуу зэрыщытамкIэ мэгушхуэ нэхъыжьы-
фIыр. Мамырыгъэр щытепщэ щIыналъэ, 
щIэблэ узыншэ къызитэджыкIын Хэкуу сыт 
щыгъуи дыщытынри и хъуэпсапIэщ. Лъэпкъ 
щIэныгъэм зегъэужьыным илъэс куэд хъуауэ 
хуэлажьэ ди нэхъыжьыфIыр, IэщIагъэлI 
нэсыр, щIэныгъэлI цIэрыIуэр дяпэ куэдрэ 
Тхьэм иригъэт иджыри. 

КЪАРДЭН Маритэ. 

Ислъам хабзэм
тещIыхьа проект

«Урысейм и Банкым ис-
лъам хабзэхэм тету цIыхухэм 
ахъшэ щIыхуэхэр яритыфу 
щытыным теухуа законо-
проект ягъэхьэзырауэ абы 
зыхуэфащэ IуэхущIапIэхэм 
щыхоплъэ, - жиIащ Къэрал 
Думэм Финанс зэхущы ты-
кIэхэмкIэ и комитетым и 
унафэщI Аксаков Анатолэ. - 
Ар къэралым и хабзэубзыху 
орган нэхъыщхьэм мыгувэу 
къыщыхалъхьэну ди гугъэщ, 
бжьыхьэ сессием дыхэплъэн 
хуэдэу».

Дызэрыщыгъуазэщи, ис-
лъам хабзэм тету, щIыхуэ 
къэзыщтам итыжын хуейр 
къыIихам хуэдиз дыдэщ, 
къызэригъэсэбэпам пэкIуэ 
процент щхьэщимытыкIыу. 
АбыкIи Iэмал имыIэу нэхъ 
пасэу зэгурыIуауэ щытын 
 хуейщ. КъимыдэкIэ, ислъам 
банкхэм щIыхуэ иратыркъым 
ахъшэ къыщахьэху джэгу-
пIэхэр къызэIухыным, кхъуэл 
къэлэжьыным, фадэ щIы-
ным, щэным епха Iуэхухэм те-
зыгъэкIуэдэну зи мурадхэм.

Законопроектым зэритым-
кIэ, ахъшэ зытелъхьэн хуэ -
мей щIыхуэхэр зытынур ап-

Мэрзей Аслъэнбэч и тхылъыщIэ 
нэгъабэ къыдэкIар иджыри ты-
куэнхэм щыбогъуэт. Ауэ гъуэты-
гъуей дыдэр сыт жыпIэмэ, щIэны-
гъэлIым и тхэкIэм къыпхыщ и лъэп-
къым хуиIэ лъагъуныгъэрщ. Адыгэ-
лIым и шыфэлIыфэр и щапхъэу, 
тхыдэ жыжьэм къыкIуэцIрех Мэр-
зейм и цIыхущхьэм зэи емыпцIыжа 
уэркъ щауэм и дуней тетыкIэмрэ 
абы къару хуэхъу гупсысэкIэмрэ. 
Нэхъ пасэу тхыдэджым и Iэдакъэ 
къыщIэкIа «Адыгэ зекIуэ» (2004) 
тхылъым щригъэжьа Iуэху еп лъы-
кIэм зыщрегъэужь Мэрзейм мы 
лэжьыгъэми.

«АДЫГЭХЭМ я зауэлI щэнхабзэр 
къы зэрежьамрэ зэрызиужьамрэ» - 
ап хуэдэу зэбдзэкI хъуну къыщIэкIынщ 
урысыбзэкIэ «Генезис и эволюция 
тра диционой военной культуры чер-
кесов» тхылъым и фIэщыгъэр. ЩIэ-
ныгъэлI лэжьыгъэм узэрыщымыгу-
гъауэ, Стивенсон, Верн, Рид, Конан-
Дойл сымэ я романхэм ещхьу, жьы 
щIэту зэрех Аслъэнбэч и лъэпкъым 
теухуауэ ихъумэ гупсысэ гъэтIылъа-
хэр. УрысыбзэкIэ зэрытхам лэжьы-
гъэр хамэм нэхъ хуэгъэзауэ къып-
фIегъэщI. Ар зэран хъуркъым дэт-
хэнэ зыми тхылъым и напэкIуэцIхэм 
зыкъыщицIыхужынымкIэ. 

Дэнэ щыщ адыгэми и лъэгум банэу 
хэлъщ лей зытехьа лъэпкъым ар 
 хуэфащэу къыщыщIа хуэдэу къа-
гъэлъэгъуэн папщIэ, трагъэIукIа цIэ 
мыхъумыщIэхэр. «Абрэдж», «хъун-
щIа кIуэ», «хьэIуцыдз» псалъэхэм хуэ-
дэу лъэпкъым кIэрагъэпщIа полити -
кэ хъуэрхэм дзыхьышхуэ яхуэпщI зэ-
рымыхъунум тепсэлъыхьурэ, Мэр-
зейм тхылъеджэм гурыIуэгъуэ щещI 
адыгэ зауэлIым, «уэркъ щауэ» хъу-
жым, дунейм щыцIэрыIуэ хъугъуэ-
фIыгъуэхэм яхыубжэну зэрыхуэфа-
щэр. Ухуитщ ар «япон самурай», 
«урым пират», «бгырыс абрэдж» мы-
хьэнэхэм хуэбгъэкIуэнуи. Ауэ лъэны-
къуэкIэ къаплъэм IэщIэкIыу, лъэп-
къым щыщым зыхищIэу, уэркъ ща-
уэм бгъэдэлъыр дэзыгъэцIыху щIэ-
ны гъэлIыр езыри зытепсэлъыхьым 
зэрищапхъэр и псалъэм щIэлъ къа-
рум уи фIэщ ещI. Дауи имыщIынрэ? 
Аслъэнбэч адыгэлIым и шыфэ лIы-
фэм псэ къыхэзыгъэхьэжа, ар но бэ-
рей дунейм езыгъэзэгъа цIыху щап-
хъэ къудейкъым. И тхыдэдж щIэны-
гъэр и псэукIэм теплъагъукIыу, лъэп-
къым дыгъуаси, ноби, пщэдеи 
зэ риIэм и нэщэнэу, Мэрзейр узыдэп-
лъеипхъэ цIыхуу жылагъуэ гъащIэм 
хэтщ. И къару къызэрихькIи, езыр зи 
щапхъэ щIэныгъэр дунейм щызэб-
грегъэкI. 

НапэкIуэцI 400-м иригъэзэгъащ Ас-
лъэнбэч «адыгэ щауэм и образыр». 
Тхылъым псалъэуха щIагъуэ къиб-
джыкIыркъым, кIахэхэми жаIауэ, гур 
имыгъэлъэпэрапэу. Тхыдэр зимыха-
мэ псори щыгъуазэ хуэдэу щытщ 

хуэдэ Iуэхутхьэбзэхэр цIыху-
хэм яхуэ щIэным хуэгъэпса 
 къудамэхэрщ. Абыхэм цIыху-
хэм, IуэхущIапIэ зыгъэла-
жьэхэм ахъшэ щIыхуэхэр, 
лъэ щапIэхэр бэджэнду ира-
тынущ, ахэр щапшыныжын 
хуей пIалъэхэр убзыхуауэ, 
 зэгурыIуэныгъэм къыщыгъэ-
лъэгъуахэр зыгуэркIэ яхуэ-
мыгъэзэщIэжмэ, сакъылэт 
папщIэу я мылъку гуэр па-
гъэкIуэжыну зэрыарэзыр 
 къагъэлъагъуэу.

Къэралым и цIыху куэд 
хуэныкъуэщ апхуэдэ дэIэпы-
къуныгъэм, псом хуэмыдэу 
муслъымэнхэр нэхъыбэу 
щып сэу щIыналъэхэм исхэр - 
псэупIэ яухуэнуми, лэжьапIэ 
IэнатIэ къызэIуахынуми я 
ахъшэр яхуримыкъуу, ауэ 
 процент зытехьэ щIыхуэхэр 
къащтэныр зэрыхьэрэмри 
ягъэ хьэкъыу. Аращи, ахэр 
 къахуэмыгъэсу пэплъэнущ 
Урысейм и Банкым апхуэдэ 
унафэ къыщищтэнум.

Къэралищым я 
унафэщI хэм

я зэIущIэ

Сирием щыIэ щытыкIэм, 
дунейпсо терроризмэм пэ-
щIэтыным теухуа Iуэхухэм 
щытепсэлъыхьыну нэхъ па-
сэу зэрытраухуам тету, Теге-
ран дыгъуасэ щызэIущIащ 

Урысейм, Ираным, Тыркум я 
унафэщIхэр.

УФ-м и Президент Путин 
Владимир япэщIыкIэ яхуэ -
защ Ираным и президент 
 Раиси Сейед Ибрэхьимрэ 
 къэ ралым и лIыщхьэ Хаме -
неи Алийрэ. ИужькIэ ар еп-
сэлъащ Тыркум и президент 
Эрдоган Реджеп. 

«Дэ дригушхуэ хъунущ са-
тууэ зэдэтщIым хэпщIыкIыу 
зэрыхэхъуэм, апхуэдэуи шы-
нагъуэншагъэр къызэгъэпэ-
щыным хуэгъэза ди зэпы-
щIэныгъэхэри догъэбыдэ, Си-
рием щыIэ щытыкIэр зэтес 
щIыжынми сэбэпышхуэ ды-
хуохъу», - жиIащ Путиным, 
 Раиси щепсалъэм.

Ираным и президентым 
къы хигъэщащ я зэIущIэр абы 
хэт къэралхэми, адрей хэкухэ-
ми я зэхущытыкIэхэр ефIэ-
кIуэным хуэщхьэпэну зэры-
щы гугъыр.

Путинымрэ Эрдоганрэ щы-
зэпсалъэм и гугъу ящIащ 
 Украинэм щекIуэкIхэми. Псом 
хуэмыдэу гулъытэ хуащIащ 
къэралым гъавэр къишын и 
лъэныкъуэкIэ щыIэ гугъуехь-
хэр лъэныкъуэ егъэза зэры-
хъуну Iэмалхэм.

Къэралищым я унафэщI-
хэм къыхагъэщащ хэку нэхъ 
лъэрызехьэхэм мамырыгъэр 
хъумэн и лъэныкъуэкIэ я пщэ 
къалэнышхуэхэр къызэ ры-

дэхуэр икIи дунейм зэпIэ зэ-
рытагъыр щызэтеIыгъэным 
хущIэкъун зэрыхуейр. 

«А зэIущIэхэр щыхьэт то-
хъуэ Урысеймрэ Иранымрэ 
«Iэпх лъэпх» ящIа хуэдэу 
 зэпхагъэIукIхэр пцIы зэфэзэ-
щу зэрыщытым, - жиIащ 
Къуэ кIыпIэ ГъунэгъумкIэ экс-
перт Шолкманн Филипп. - А 
къэ ралитIри яужь итщ зи 
Iуэхухэр кIуэ пэтми нэхъ 
екIакIуэ  КъуэкIыпIэм пэ щIэ-
тыным».

Зэпсэлъэныгъэхэр иуха нэ-
ужь къэралищми я Iэтащ хьэ-
хэм къыхагъэщащ я экономи-
кэ, политикэ зэпыщIэныгъэ-
хэр нэхъри гъэбыдэным хуэ-
гъэза лъэбакъуэхэр ячыну 
зэ рыхьэзырыр.

Бадзэуэгъуэм и 21,
махуэку

1829 гъэм Iуащхьэмахуэ и 
щыгум зэи цIыхулъэ темыува-
уэ адыгэлI Хьэшыр Чылар 
 къуэкIыпIэ лъэныкъуэмкIэ а 
къуршым дэкIащ.

1994 гъэм Къэбэрдей-Балъ-
къэрым и Къэрал гербыр, 
Къэ рал ныпыр, Къэрал гим-
ныр къащтащ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
 те хьэ-текIыу щыщытынущ, 
пIалъэ-пIалъэкIэрэ уэшх къы-
щешхынущ. Хуабэр махуэм 
гра дус 19 - 20, жэщым градус 
15 - 16 щыхъунущ.

Бадзэуэгъуэм и 22,
мэрем

Щхьэ куцIым и дунейпсо 
махуэщ 

Боксым и дунейпсо махуэщ
1945 гъэм КъАССР-м и ща-

кIуэ хозяйствэр къызэрагъэ-
пэщащ. 

1914 гъэм къалъхуащ                          
КъБР-м и цIыхубэ усакIуэ, Со-
циалист Лэжьыгъэм и ЛIы-
хъужь, УФ-м и Къэрал сау-
гъэтым и лауреат КIыщокъуэ 
Алим.

Дунейм и щытыкIэнур
«pogoda.yandex.ru» сайтым 
зэ ритымкIэ, Налшык пшэр те-
хьэ-текIыу щыщытынущ. Хуа-
бэр махуэм градус 19 - 20, 
жэщым градус 15 - 16 щыхъу-
нущ.

ТекIуэныгъэм ипэ - напэ
щIэныгъэлIыр зытепсэлъыхь цейми, 
фочхэми, сэшхуэхэми, къинэмыщI 
адыгэ зэуэкIэ хуэIухуэщIэхэми. Ауэ 
Мэрзейм хуэдэу абы и мыхьэнэ куур 
зи псэм пхыкIыу щIэныгъэлIыбзэм 
изыгъэзэгъэфахэр мащIэ къудей-
къым, закъуэтIакъуэххэщ. «Адыгэхэм 
я зауэлI щIэнгъуазэ» фIэпщыфынущ 
зи гугъу тщIы тхылъым, апхуэдизкIэ 
къанэ щымыIэу уэркъ щэнхабзэм и 
лъэныкъуэ псоми и нэр техуащ щIэ-
ныгъэлIми. 

Iыхьихыу зэхэгъэуващ Мэрзейм и 
IэдакъэщIэкIыр: «Зауэм адыгэ гъа-
щIэм щиубыд увыпIэмрэ адыгэ зауэ-
лIым лъэпкъым и пащхьэ щиIэ 
пщIэмрэ», «ЗэуэкIэ хабзэр», «Шымрэ 
шум и узэдыкIэмрэ», «ЩIалэр за -         
уэлI гъащIэм зэрыхуагъэхьэзырыр», 
«Ады гэ уэркъхэр хамэ къэралы-
дзэхэм хэпщIа зэрыхъуамрэ абыхэм я 
зауэлI хабзэм хэлъхьэныгъэу хуа-
щIамрэ». Тхылъыр зэхуещIыж «Зе-
кIуэм пыщIа дин хуэIухуэщIэхэм». 

ЦIыху щхьэхуэм ещхьщ лъэпкъри. 
Хэт къагурыIуэну, ищIа псори фIым 
хуахьыну щIэмыхъуэпсыр? Къагу-
рымыIуэм щошынэ, зыщышынэм 
пцIы тралъхьэ. Ауэ щыхъукIи, я нэ 
къыфIэнар IэщIапхъуэт. Адыгэр бы-
дэкъым. Узэхъуэпсар игу пыкI къу-
дейкъым, ар къыуитыныр и лъэпкъ 
хьэлщ. Уеблэмэ фIыщIэ умыщIми 
едэ, уэ абы нэхъыфI уищIмэ. Сыт 
 дигу хигъэщIын щIыхуейр лIэщIыгъуэ 
бжыгъэкIэ адыгэхэм къебгъэрыкIуа 
псоми лъэпкъым зыгуэр зэрыбгъэ-
дахам, абы ей гуэр зрахьэлIэмэ, 
езыхэр ефIакIуэу къызэралъытам?! 
Ди къару илъыгъуэу щытамэ, «къыд-
доплъей» тхужыIэнурэ, дигу хэхъуэ-
нут. Ауэ, ди жагъуэ зэрыхъущи, нобэ 
ди къарууншэгъуэщ, ди дэхуэхы-
гъуэщ, ди тхьэмыщкIэгъуэщи, «къыт-
фIадыгъу» жыдоIэ. Мэрзейм дигъэ-
лъагъу тхыдэ жыжьэм хэтахэм ещхьу, 
кIуэдыжынкIэ дымышынэу бзэ къу-
лей, щэнхабзэ пхуимыудыжын, ха-
мэм дэмыплъей щIалэгъуалэ, ущы-
зымыгъэуэжын нэхъыжь дрикъуу 
диIамэ, иджыри ди гур утIыпщауэ ды-
хущытыфынут адыгэшым - къэрэше-
иш, адыгэ фащэм - балъкъэр фащэ, 
джэд лыбжьэм - осетин шхыныгъуэ, 
адыгэ цейм - къэзакъ щыгъын зэ ры-
фIащым. Дэри дыкъызыхэкIахэр зэ-
рымынэхъыкIэр, драгъэкIуэтыпауэ 
щыт ми, ар лIыгъэншагъэм зэри-
мынэщэнэр гупсысэ нэхъыщхьэу 
кIуэцIрех Мэрзейм и тхылъым и пэм 
щегъэжьауэ и кIэм нэс. 

ТхылъыщIэ утыку къыщитхьэкIэ, 
абы щыщ пычыгъуэу ди нэ къы-
фIэнахэм газетеджэми гу лъед-
гъэтэну тфIэфIщ. Аслъэнбэч и 
тхылъыр пы чыгъуэ-пычыгъуэу, пса-
лъэуха-пса лъэу хауэ мы дунеиш -
хуэм тупхъэну уасэ иIэкъым. Адыгэ-
цIэм хуэмыфащэу къыкIэрыпщIа 
бжьыгъэхэр кIэ ригъэкъэ бзыкIы-
жащ, и напэ итхьэ щIыжащ жыпIэ-
ныр мыпсалъэш хуэ Iуэмэ, щIалэм          

и зэфIэкIым нэхъыби хуэфащэт. 
Достоевский Фёдор зы жыIэгъуэ 

цIэрыIуэ иIэщ Сервантес и «Дон Ки-
хот» романым теухуауэ. «Дунейр 
 къутэжрэ, сыт цIыху цIыкIум фху зэ-
фIэкIар жиIэу ди Тхьэр къыдэупщIмэ, 
Сервантес и тхылъыр хуэтшиинщи, 
мыпхуэдэу жытIэнщ: «Мис, мы тхы-
лъыр ттхащ!» А псалъэ шэрыуэр уигу 
къегъэкIыж Мэрзейм и лъэпкъ 
 ухеижыкIэми. «Сыт адыгэхэм фху зэ-
фIэкIар?» - жаIэу, дыхагъэзыхь хъу-
мэ, дэри жэуап еттыфынущ: «Мис, 
мы тхылъым гурыIуэгъуэу итщ дэ 
къыддэфлъэгъуа псори щытщIэм 
 дигу Iей зэримылъар. Дыщыхилъа -
фи дыщытекIуи цIыху сурэтым ди-
кIыным нэхъ дызыщымэхъэша зэры-
щымыIар». 

«Пэжщ, адыгэхэр щрагъэкIуэтащ 
абдежым, - щетх Аслъэнбэч напэ-
кIуэцI хэм я зым. - Ауэ а икIуэтыкIэр, 
Монтень зэрыжиIауэ, текIуахэр зы-
щIэ хъуэпс икIуэтыкIэт». 

«СытекIуэ закъуэмэ, ар дапхуэдэуи 
ирехъу» гупсысэр къемызэгъщ адыгэ 
зауэлIым дежкIэ, - дыкъыщоджэ 
 нэгъуэщIыпIэ деж. - Уэркъ хабзэм 
утемыкIыу зауэзэрылIым ухэкIуа-
дэмэ, абы ущыхилъэфауэ къикIыр-
къым. ЗэпэщIэува къарухэр зэ хуэ-
мыдэу, узэрыхэкIуэдэнур гурыIуэ-
гъуэу щытми, узэуэн хуейщ. Мызауэу 
зитыныр Iэмал зимыIэщ уэркъ ща -
уэм дежкIэ, и напэр къэзыхъумэн 
 мамырыгъэ е зэгурыIуэныгъэ къы-
хуамыгъэтIылъмэ. Апхуэдэу ухэкIуэ-
дэным пщIэуэ пылъыр нэхъыбэщ, 
Iэщэр птрахыу пщылIыпIэм урагъэу-
вэным нэхърэ». «ЛIэныгъэр - хуиты-
ныгъэщ», - жаIэ адыгэ зауэлIхэм». 

Мэрзейм и тхэкIэм уигу лейуэ зэ-
рыхигъахъуэ Iэмалу хэтщ адыгэ тхы-
дэм и напэкIуэцI къэс Iуэху еплъыкIэ 
куу зэрыбгъэдилъхьэр. Уеблэмэ 
адыгэм и тхыдэр зы цIыхум и натIэ 
 къратха хъыбарым ещхьу, жыжьэри 
гъунэгъури щызэрипхыу гъэщIэгъуэ-

ну зэхеухуанэ. А гупсысэр тIуащIэу 
щыпэжщ тхылъыр къыщыдэкIа 2021 
гъэм илъэс 505-рэ ирикъуа Мардж 
Дабикъ зауэзэрылIым теухуа Iыхьэм. 
Адыгэ щIалэхэр Мысырым къызэ ры-
щыхутэу щыта гъуэгум, абы щыIэ 
щэнхабзэм бзэр ямыщIэу зэрыхэза-
гъэм, зэрызахъуэжым, къинэмыщI-
хэм тепсэлъыхьурэ, щIэныгъэлIыр 
бгъэдохьэ шэрджэс мамлюкхэм я 
кIуэдыжыгъуэми. А адыгэ лIыгъэм и 
иужьрей гъыбзэр апхуэдизкIэ Iэзэу 
къреш Аслъэнбэчи, ярэби, мыпхуэ-
диз икIуэтыныгъэр адыгэ муслъы-
мэным къыщIритар нэхъри нэхъ цIэ-
рыIуэ, нэхъри нэхъ щапхъэ лъагэ 
ищIын щхьэкIэу пIэрэт жыуегъэIэ. 

«Адыгэ гупсысэкIэмрэ абы и фи-
лософиемрэ нэгъэсауэ наIуэ къы-
щыхъуащ Уэсмэн къэралыгъуэм 
езэуа адыгэ мамлюк пащтыхьы-
гъуэмрэ иужькIэ Урысей империем 
пэщIэува Адыгэ Хэкумрэ щекIуэкIа-
хэм. А тIуми лъэпкъыр щызэтра-
къутэри адэ-модэкIэ щызэбграп-
хъащ: 1517 илъэсми, 1864 гъэми», - 
жеIэ Мэрзейм. - Хъуэткъуэ Самир 
зэреплъымкIэ, 1517 гъэм къэхъуамкIэ 
лъэпкъыр 1864 гъэм къыщыщIынум 
хуигъэхьэзыру арат ухыгъэм. Абы 
щыгъуэ лъэпкъым и зы Iыхьэм къы-
щыщIар иужькIэ зэрылъэпкъыу зы-
хищIащ». 

Мэрзейм и лэжьыгъэр куу щхьэкIэ, 
бзэ тыншкIэ зэрытхам, хъыбархэмрэ 
шыпсэхэмрэ, усэхэмрэ псалъэжь-
хэмрэ куэду зэрыхэтым щIэщыгъуэ 
ящI. Тхылъыр зэхуещIыж и кIэм ит 
псалъалъэ-гуэдзэным. Ар сурэткIэ 
ягъэщIэращIэ адыгэ тхыдэм зи цIэр 
къыхэщ лIыхъужьхэм, адыгэ Iэщэ-
хэкIхэм, кхъухьхэм, мэIухэм, къинэ-
мыщI уэркъ шыфэлIыфэм я дамы-
гъэхэм. 

Имыухын гъащIэ щыIэкъым ипэ-
жыпIэкIэ. Адыгэ щауэм и псэукIэр 
 армырами зауэзэрылI зэкIэлъы-
пытщ, напэ иIэу ирихьэкIа дуней 
Iыхьэр уэркъым зэрыхуэфэщэну иу-
хыу. ГъащIэр щыуэфIи, щыуэлбани, 
цIыхур зыгуэрым пэщIэтын хуей 
 мэхъу. Захуэр къуаншэм пикIуэт щы-
хъуну зэмани къэхъуакъым. Ар уи 
еплъыкIэмэ, мыхьэнэ иIэкъым сыт 
хуэдэ лъэхъэнэм ухиубыдами. ТекIуа-
ри ар зытекIуари малIэ. Дэнэ щыIэ 
нобэ Ермоловыр? Засс? Николай? 
Александр? «Фэ фи лIахэр мафIэм 
хэтщ, дыдейхэм жэнэтыр я унапIэщ», 
- жызыIам ещхьу, сэшхуэр зи къалэм-
ми, къалэмыр си сэшхуэми плъапIэу 
яIэр а зыращ - ялъэкI къызэрамы-
гъэнар къагурыIуэну. «Хахуэу, уи псэ 
уемыблэжу узэуэныр уэркъ щауэм и 
къалэнщ, - етх Мэрзейм. - ТекIуэ-
ныгъэр зи IэмыщIэ илъыр Алыхьра-
щи, ар сытым дежи нэхъ хахуэм 
Iэрыхьэу щыткъым». 

Дунейм езым нэхърэ нэхъ лъапIэу 
зыгуэр зэрыкIуэцIыгъэпщкIуар, гъа-
щIэр нэр зытепщIыпщIыкI а мыщIэ 
лыдым и къэухь къудейуэ зэрыщы -
тым и щыхьэткъэ а псалъэухар?! 
 Сы тынкIи хъуну а мыщIэр? ПщIэ? 
 Мылъку? ЩIэныгъэ? Узэреплъщ. 
Мэр зей Аслъэнбэч и тхылъым ар на -
пэ къабзэрауэ жыдегъэIэ. 

ЧЭРИМ Марианнэ.

«АдыгэбзэкIэ
фымыпсалъэ»

псори джэгукIэ зэрызэтрау-
IэфIэжар. 

Бадзэуэгъум и 14-м                            
Тыркум и КАФФЕД-р утыку 
къихьащ адыгэ лъэпкъ 
 зэгухьэныгъэу 52-м я Iэр 
зыщIэлъ джэпсалъэмкIэ: 
«Тыркум и КАФФЕД-м псо -
ри къыхуреджэ адыгэбзэм 
къыщхьэщыжыну, абы хуэ-
мыфащэ ирапэсыным ща-
хъумэну, - дыкъыщоджэ абы. 
- Автобусым я анэдэлъху-
бзэкIэ псалъэу исхэм къа-
щыхьа лIыми унафэ хуа-
щIыну къыхудоджэ. Адыгэ-
хэр Тыркум къыщIыщыху - 
тар лъэпкъгъэкIуэдым и 
Iэужьущ. Дэтхэнэ анэдэлъ ху-
бзэри щIыбми, автобусми, 
сымаджэщми, гъащIэр ще-
кIуэкI дэтхэнэ щIы пIэми къы-
щыбгъэсэбэпыну ухуитщ. Ар 
конституцэм  къыдит хуиты-
ныгъэщ».

КЪУДЕЙ  Iэминэ.

Илъэс 53-рэ ипэкIэ, 1969 гъэм бадзэуэ-
гъуэм и 20-м, США-м «Аполлон» зыфIа-
щауэ щыта и уахэрыкIуэ кхъухьыр дунейм 
щыяпэ дыдэу Мазэм щетIысэхащ (къра-
хьэкIа хъыбархэм ятетщIыхьмэ), зэры-
жаIэжымкIи, а къэралым и астронавтхэр           
а уафэщIым и гущIыIум «тешэсащ». 

АРЩХЬЭКIЭ иджыри къыздэсым гуры-
Iуэгъуэкъым зи гугъу ящI Iуэхур ипэжыпIэ 
къэхъуарэ уи фIэщ пщIыфын хуэдизу зэ-
хэухуэнауэ щытарэ. И щыпкъапIэр зэхэгъэ-
кIынымкIи Iэмалу щыIэр зыщ: ди планетэм 
дяпэкIэ илъэтыкIыну зыщыгугъ «уафэ шу-
хэр» Мазэм и гущIыIум щрагъэтIысэхыу, зи 
гугъу ящIауэ щыта щIыпIэм зыщегъэп-
лъыхьынырщ... 

Хьэршыр джынымкIэ ди хьэрхуэрэгъухэм, 
уи фIэщ пщIыфын хуэдизу, утыку къралъ-
хьауэ щыта мы Iуэхур къызэрекIуэкIам кIэ -
щIу дытепсэлъыхьынщ. Дапхуэдэу щымы-
тами, ари и зы Iэмалщ ЩIы Хъурейм 
 щып сэухэм нэгъуэщI уафэщIхэр къагъэIу ры-
щIэнымкIэ пхыплъыпIэрэ хэкIыпIэу къаху-
тахэм адэкIи зегъэубгъунымкIэ. 

КъызэрекIуэкIар
 
1961 гъэм США-м щыщIадзат «Аполлон» 

зи фIэщыгъэ программэу космонавтикэм  
 зегъэужьыным хуэгъэзар гъащIэм щыхэп-
щэным (Мазэм щитIысыкIыным теухуа 
Iыхьэри хэту). Зыхуагъэувыжа къалэным 
 теухуауэ 1962 гъэм фокIадэм и 12-м а къэра-
лым щыпсэухэм я пащхьэ къыщыпсэлъат 
США-м а лъэхъэнэм и Президенту щыта 
 Кеннеди Джон. 

Программэр гъэзэщIэныр и пщэ далъхьат 
11-нэ Дунейпсо зауэм кърикIуахэм япкъ иткIэ 
Германиер зыбгынауэ щата нэмыцэ щIэ-
ныгъэлI цIэрыIуэ Вернер фон Браун. Арат 
къэзыгупсысар ЩIы Хъурейм щхьэщыт хьэ-
уам ищхьэкIэ щыIэ и нэзым, хьэршым 
ухэзышэу къалъытэм, пхыкIыфа Фау-2  зы-
фIаща ракетэри. 

Къыхэгъэщыпхъэр аращи, США-м къызэ-
рехъулIа щыIакъым и щIэдзэгъуэм иутIып -
ща кхъухьлъатэхэр хьэршым нигъэсыным -
кIэ зыхуигъэувыжауэ щыта къалэныр. И япэ 
ракетэхэр уэгум зэрызыщаIэта щIагъуэ щы-
мыIэу, е щызэтекъутэжырт, е къыщызэ щIэ-
лындэурэ езыр-езыру къыщыуэжырт. Зэры-
жаIэжымкIэ, а лъэхъэнэм НАСА-м и ехъу-
лIэныгъэ нэхъыщхьэу щытыгъар 1967 гъэр 
къихьэху иутIыпща и кхъухь псоми ящыщу 
зыр ди планетэм и орбитэм зэрихьэфарщ. 
АрщхьэкIэ, ари, уахэм къызэрыщилъэтыхьа 
щымыIэу, къыщызэтеуэжат.  

ИтIани, ди щIэныгъэлIхэми къызэра-
лъытэу, США-р мы Iуэхум и щIэдзэгъуэм 
 лъэпощхьэпо куэдым зэрыщыIущIар бгъэ-
щIэгъуащэ хъунукъым. Сыту жыпIэмэ, ди 
къэралым и IэщIагъэлIхэри апхуэдэ дыдэу 
гугъу зэдехьат, Совет Союзым и космонавту 
иужьым дуней псом цIэрыIуэ щыхъуа Га-
гарин Юрий хьэршым яутIыпщын ипэ къи-
хуэу. Ди щIэныгъэлIхэми ЩIым трагъэ лъэ-
тыкIыну япэщIыкIэ зытегушхуар кхъухь ды-
дэу щымытми, абы и зэпкърылъыкIэм 
 хуагъадэ макетхэр уэгум игъэхьэнырт. 

1967 - 1968 гъэхэм американхэм яутIыпща 
Аполлон 4-нэ, 5-нэ, 6-нэ кхъухьхэр цIыху 
зэрымыст, абыхэм яхузэфIэкIат ЩIым и ор-
битэм ихьэу къагъэзэжын. АрщхьэкIэ, зэры-
зыщагъэгуваи щыIэкъым (я нэхъыбэ дыдэр 
сыхьэт 20-кIэщ зэрекIуэкIар).

АдэкIэ, ищхьэкIэ зи гугъу тщIа проектым 
ипкъ иткIэ, дунейм къытрагъэхьа Аполлон - 
7-нэу 1968 гъэм жэпуэгъуэм и 11-м яутIып-

щам астронавтхэу Ширра Уолтер, Айзли 
Донн, Каннингем Уолтер сымэ ирагъэ-
тIысхьат. 

Кхъухьыр, и етIуанэ гуэдзэныр (ступень) и 
гъусэу, ЩIым и «уэрдыхъум» (орбитэм) 
ихьэри, махуэ 11-кIэ ди планетэм и хъурея-
гъыр къилъэтыхьащ. АпщIондэхукIи ягъэу-
нэхуащ Мазэм щыкIуэкIэ здрашэжьэну              
зыхуагугъэ пкъыгъуэхэм я быдагъэр зды-
нэсыр. Абы иужькIэ, кхъуафэм зыкIэри-
тIэтыкIыу зыкIэрищIэжа и етIуанэ Iыхьэм 
 зыкъыIэщIигъэкIыпэщ, езыми гулъэф тIэкIу 
ищIри, ЩIым и хьэуа Iувым къыхыхьэжащ. 

Аполлон-8-р, астронавтхэу Борманн 
Фрэнк, Ловелл Джеймс, Андерс Уильям 
сымэ зэрысар, 1968 гъэм и дыгъэгъазэм 
 гъуэгу техьащ. Кхъухьлъатэр махуихым Ма-
зэм нэсщ, и хъуреягъыр зыбжанэрэ къи-
лъэтыхьри, зытекIа ЩIы Хъурейм къигъэзэ-
жащ (американхэр щыхьэт зэрытехъуэмкIэ).

Абы иужькIэ, ди планетэм зыкъытезы-
IэтыкIа Аполлон-9-ми 10-ми цIыхухэр исати, 
щIэныгъэлIхэм Мазэм «хуагъэтIыгъуэ» 
 пкъыгъуэхэр хьэршым зэрезэгъым, къыт-
рагъэзэжурэ, щыгъуазэ зыхуащIащ. 

ИкIэм-икIэжу, 1969 гъэм бадзэуэгъуэм и 
16-м, ЩIы Хъурейм телъэтыкIащ Аполлон-
11-нэу Армстронг Нил, Олдрин Базз, Кол -
линз Майкл сымэ зэрысар. Ар Мазэм екIуэта-
лIэри, щетIысэхащ. Махуи 8 дэкIри, бадзэ-
уэгъуэм и 24-м, ЩIым къэзыгъэзэжа кхъуа-
фэр Хы Хуэмым тешэсащ. 

Тхыдэм къыхэна а илъэсым иужькIи, 
«Аполлон»-хэм ящыщу къыкIэлъыкIуахэри 
(американхэм зэрагъэхъыбарымкIэ) Ма -          
зэм щепсыхащ е и хъуреягъыр къалъэ-
тыхьащ, ящыщ дэтхэнэми къащыщIа 
щымыIэу. 

Аполлон-17-р - иужьрейр арати, ар уахэм 
къыщыддэгъуэгурыкIуэ уафэщIым щетIы-
сэхар 1972 гъэрщ. Абы лъандэрэ цIыхуцIэ зи -
Iэ Мазэм щебэкъуэхакъым... 

АрщхьэкIэ, ищхьэкIи къызэрыщыхэдгъэ-
щащи, ахэр псори дызыгъэгуфIэт, мы Iуэхум 
- американхэр Мазэм мызэ-мытIэу щетIы-
сэхауэ зэрагъэхъыбарым - мыгурыIуэгъуэу 
хэлъыр куэдыщэу щымытамэ...

КЪУМАХУЭ  Аслъэн.

Шыпси пэжи

«Махуэкум»  и  къыдэкIыгъуэр  зыгъэхьэзырар  ШАЛ  Мухьэмэдщ.

Бадзэуэгъуэр иухакъым, 
ауэ мы мазэм къэхъуакIэщ 
 политикэм кIэлъыплъхэм     
щIэх ящымыгъупщэжын 
куэд. 

АБЫ и япэ махуэхэм и напэр 
текIауэ и къулыкъур къигъэ-
нэн хуей хъуащ Инджылы -
зым и премьер-министр 
Джон сон Борис. Бадзэуэ-
гъуэм и 8-м Японием щау -
кIащ экс-премьер Абэ Син-
дзо. И адэм и кхъащхьэм и 
деж щыту абы зэгуэр тхьэ 
 иIуауэ щытащ Курил хытIыгу-
хэр ди къэралым Iихыжыну, 
апхуэдэ мурадкIи 27-рэ(!) 
 Путин Владимир къыхуэзащ. 
КъехъулIакъым. 2020 гъэм 
Абэ и къулыкъум текIащ и 
узын шагъэр зэрымыщIа-
гъуэм къыхэкIыу, арщхьэкIэ 
политикэр IэщIыб ищIакъым: 
езым и партым зэрыхузэ-
фIэкIкIэ хуэлэжьащ. Ар зы-
IэщIэкIуэда, зыхъумэжы-
ныгъэмкIэ къарухэм я за-
уэлIу щыта Ямагами Тацуя 
зэрыжиIамкIэ, абы и анэм 
илъ ищIэжауэ аращ. Абэ 
диIыгът а бзылъхугъэр къу-
лейсыз зы щIа чыристэн 
нэпцI зэгу хьэныгъэр. Iуэхур 
зэхагъэкI.

Ауэ псом нэхърэ дэ нэхъ 
тпэгъунэгъур Германием къы-
щыхъуарщ. Канцлер Шольц 
Олаф хэту Социал-демокра-
тие партым иригъэкIуэкIа 
пщыхьэщхьэ зэхыхьэр къау-
гъэкIэ иухащ. Хъыджэбз зыб-
жанэ тхьэусыхащ я Iэпкъ-
лъэпкъыр щIэлIауэ, ящIэр 
 къагурымыIуэжу къэнауэ жа-
Iэри. Шэч ящIащ абыхэм я 
ерыскъым цIыхур зэфIэ кIын-
шэ зыщI гуэрхэр халъхьауэ, 
апхуэдэ щIыкIэкIи лей ирахы-
ну хэтауэ.

IэщIагъэлIхэм къалъытэ ар 
Шольц кIэлъызэрахьа хьэ-
гъэщагъэу: канцлерыр са-
къыу бгъэдохьэ КъухьэпIэм 
Урысейм къыхуигъэува санк-
цэхэми Киев Iэщэ хуэутIып-
щыным и Iуэхуми. А псоми я 
щIыIужкIэ белджылы къэ-
хъуащ Украинэм еврэ мелар-
ди 9 хуэутIыпщыныр Берлин 
кIэ лъэф зэрищIар.

Пщыхьэщхьэ зэхыхьэм къы-
щыхъуар Шольц и дежкIэ, 
 дауи, щIагъуэкъым, ауэ ар 
Джон сон хуэдэу, абы и дежкIэ 
удынышхуэкъым. Нэхъыщ-
хьэ ращи, абы къыгуроIуэ Уры-
сейр къигъэгубжьмэ, ди га-
зым зэрыпыкIынур. Мис ар 
хьэлъэ хъунущ.

Тыркум щекIуэкIащ Ещанэ Дунейпсо адыгэ щIэнIуатэ 
(конференцэ). «Адыгэ лъэпкъым и къэкIуэнур фIы хъун 
щхьэкIэ, дызэгъусэу дылэжьэн хуейщ» псалъащхьэм щIэту 
Истамбыл хиубыдэ Ускюдар куейм махуищкIэ щызэхэта 
Iуэхум къызэхуишэсащ къэрал куэдым: Тыркум, Герма-
нием, Канадэм, Америкэм и Штат Зэгуэтхэм, Урысейм, Ни-
дерландхэм, Израилым, Иорданием, ОАЭ-м, Инджылызым 
къикIа адыгэхэр. 

ЯПЭ, етIуанэ щIэнIуатэхэр Германием (Нюрнберг) щызэхэ-
тауэ щытащ 2017, 2018 гъэхэм. ЩIэнIуатэм и къызэгъэпэ-
щакIуэхэщ Нюрнберг Адыгэ Хасэм и тхьэмадэ, гум еIэзэ 
 дохутыр (кардиолог), медицинэ щIэныгъэхэмкIэ доктор Фай -
ди Мэхьмуд (Германие), медицинэ щIэныгъэхэмкIэ доктор, 
профессор, гум еIэзэ дохутыр, жылагъуэ лэжьакIуэ Шурдым 
Гюнсель (Тырку), «Хэкум гъэзэжынымкIэ» Канадэм щыIэ 
Адыгэ Хасэм и тхьэмадэ Стащ Орфан. ЩIэнIуатэр екIуэкIы-
ным хэлэжьыхьащ Истамбыл щызэхэт Бзылъхугъэ Хасэм и 
 гуащэ Щоджэн Эминэ, КАФФЕД-м и тхьэмадэ Щоджэн Iумит, 
 Тыркум щыIэ демократическэ политикэ партым и пашэ 
Щоджэн Фарукъ сымэ.

- Адыгэхэр къэрал куэдым щопсэу. Хамэ къэралхэм щи-
къухьа адыгэ лъэпкъыпсэхэм зэтехуэу яIэщ зы хъуэпсапIэ - ар 
зэгуэр Хэкужьым гъэзэжынырщ. Дыхуейщ Хэкум хуэны-
къуэхэм ар ягъуэтыжыну, ди зэгухьэныгъэм и мурадри аращ, - 
жиIащ Стащ Орфан къыщыпсалъэм.

- Нюрнберг щекIуэкIа япэ, етIуанэ щIэнIуатэхэр бзэмрэ 
лъэпкъымрэ я Iуэхум теухуауэ щытми, хуиту щхьэж зыхуей 
тепсэлъыхьащ. Мы ещанэр нэгъуэщIу зэтедублащ. Зытеп-
сэлъыхьынухэр дгъэбелджылыри, хьэщIэхэр абы тету къед-
гъэблэгъащ, - къыхигъэщащ Щоджэн Фарукъ. 

КъБР-м и цIыхубэ тхакIуэ, кинорежиссёр цIэрыIуэ Къандур 
Мухьэдин къыщыпсалъэм нэхъ къызытеувыIар анэдэлъху-
бзэм и Iуэхур зытетырщ.

- Илъэс 20 хуэдизкIэ узэIэбэкIыжмэ, зэIущIэ гуэрым сы-
къыщыпсалъэу, жысIауэ щытащ адыгэбзэр тфIокIуэд, илъэс 
70 хуэдиз иджыри дэкIмэ, абы и Iуэхур нэхъри хэплъэгъуэ 
 хъунущ, жысIэри. Сытыт ар къызыхэсхар жыпIэмэ, хамэ 
къэралхэм щыпсэу адыгэхэм я унагъуэм деж адыгэбзэкIэ 
щыпсалъэ пэтми, IуэхущIапIэхэм, уэрамхэм ар къыща-
гъэсэбэпыркъым. АтIэ бзэр зэпымыууэ бгъэлэжьэн хуейщ, 
щыIэн щхьэкIэ. ЩIалэгъуалэм ядыболъагъу анэдэлъхубзэр 
зэраIэщIэхум щыхьэт техъуэ Iуэхугъуэхэр. Зы щапхъэ къэз-
гъэлъэгъуэнут… Иджыблагъэ Франджым сыкIуат IуэхукIэ. 
СызыщIэс хьэщIэщым и шхапIэм къыщызихьэлIащ зы щIалэ. 
Си франджыбзэр зэрещIэкъуауэм гу щылъитэм, сы зы щы-
щым щIэупщIащ. Иорданием сыщыщщ щыжысIэм, «уэ 
ухьэрыпкъым» жиIащ, фIыуэ сызэпиплъыхьурэ. «Сы хьэ-
рыпкъым, - жызоIэ, - сэ сыадыгэщ, Кавказым сыкъикIащ!» 
«Пэжуи?! Сэри сыадыгэщ», - къыщылъэтащ щIалэр, и нэхэр 
къилыдыкIыу. Иджы зэпызыплъыхьыр сэращ. «АдыгэбзэкIэ 
упсалъэрэ?» - жысIэу сыщеупщIкIэ, къызжеIэ зэрымыпса-
лъэри къызэрыгурымыIуэри. «Сыт атIэ адыгэ узыщIыр?» - 
 щы жыс IэкIэ, «сыкъофэ» жи. Укъафэурэ адыгэ ухъунукъым, 
фимыгугъэ.

Махуэ щхьэхуэ хухахащ Адыгейм, Къэбэрдей-Балъкъэрым, 
Къэрэшей-Шэрджэсым, Абхъазым, Осетие Ищхъэрэм, Осе-
тие Ипщэм, Ингушым, Шэшэным, Дагъыстэным щыщхэм. Сэ 
сыкъэпсэлъащ Къэбэрдей-Балъкъэрыр илъэси 100 зэрыри-
къум и IуэхукIэ. Республикэм и зэхэтыкIэм, щыпсэу лъэпкъхэм, 
абыхэм я щэнхабзэхэм, щIыуэпсым и телъыджагъэм, адыгэ-
хэр нэгъуэщI лъэпкъхэм къахэзыгъэщхьэхукI хьэл-щэнхэм я 
гугъу сщIащ.

ЩIэнIуатэм къыщыпсэлъащ, проект щIэщыгъуэхэр къы-
щагъэлъэгъуащ илъэс 16 - 30 зи ныбжь щIалэгъуалэм. Гур 
 хагъахъуэрт абыхэм я гупсысэ бзыгъэхэм. ЗэкIужхэт, дахэу 
псалъэхэрт, щIэныгъэ ябгъэдэлът, мурадыфIхэр яIэт. Гур 
хэзыгъэщIыр ахэр адыгэбзэкIэ зэрымыпсалъэрт. 

ЩIэнIуатэм Илъэсым и цIыху цIэр щыфIащащ Жырыщты 
(Беркок) Исмэхьил, Уджыху Мариет, Нэгъуей Яшар сымэ. 
Жырыщты Исмэхьил тырку генералщ, Тырку Парламентым и 
депутатщ, Кавказым щыщ лъэпкъхэм я зэгухьэныгъэхэм 
жыджэру хэтщ. Уджыху Мариет Адыгэ Республикэм, УФ-м 
щIыхь зиIэ я артисткэщ, Адыгэ Республикэм и Лъэпкъ театрым 
и артисткэщ. Нэгъуей Яшар жылагъуэ лэжьакIуэщ, хьэ-
рычэтыщIэщ, лъэпкъ Iуэхум и гуащIи и мылъкуи зэпымыууэ 
 хелъхьэ. 

ЩIэнIуатэм къыщыпсэлъащ цIыху 70-м щIигъу. Iуэхугъуэ 
зэхуэмыдэхэр къыщаIэтащ. Куэдым утыку кърахьащ дуней 
псом щикъухьа адыгэхэр зэпызыщIэну проектхэр. Ахэр теу -
хуат бзэм, щэнхабзэм, спортым, медицинэм, хьэрычэт Iуэхум, 
нэгъуэщI куэдми. ЩIэнIуатэм къыщыпсалъэ щIэныгъэлIхэм 
ягъэшэрыуэрт бзэ зыбжанэ, инджылызыбзэм е нэмыцэбзэм 
къытекIыурэ тыркубзэмрэ хьэрыпыбзэмрэ тыншу техьэфырт. 
Ауэ адыгэбзэр ирикъуу зыIурылъыр мащIэт хамэ къэралхэм 
щыпсэухэм ящыщу. Арат къызэхуэсахэр зыгъэпIейтейр. Бзэуэ 
пщIэм хуэдиз гъащIэу къэбгъащIэу жаIэми, абыхэм я дунейм 
фIыгъуэ гуэр зэрыхуримыкъур зыхэпщIэрт. Егъэлеяуэ гугъущ 
уи Хэкум упэIэщIэу анэдэлъхубзэр пхъумэну, бгъэшэрыуэну, 
къыпщIэхъуэм Iурыплъхьэну. ИтIани, хэкIыпIэу щыIэхэр 
къэлъыхъуэн, къэгъэсэбэпын хуейщ. 

ЩIэнIуатэм къеблэгъахэр Босфор и гущIыIум тет «Валиде 
Султан» кхъухьым щагъэхьэщIащ. КъекIуэлIахэр ирагъэп-
лъащ адыгэ макъамэтх, пшынауэ ныбжьыщIэ Джэмыкъуэ 
Тамбий, «АдыгэлI уэрэджыIакIуэхэр» гупым я макъамэ 
пшыхьхэм. АнэдэлъхубзэкIэ тха и усыгъэхэмкIэ щIэнIуатэр 
 игъэдэхащ адыгэ усакIуэ Бэлагъы Любэ. ЩIэнIуатэм хэту 
къызэрагъэпэщащ адыгэ сурэтыщIхэм я IэдакъэщIэкIхэм я 
гъэлъэгъуэныгъэ. Iуэхум хэтахэм абы щыхьэт техъуэ серти-
фикатхэр иратащ. 

БАКЪ  Зерэ,
филологие щIэныгъэхэмкIэ

доктор. Истамбыл.

Мы хыжьейр Къыр-
гъызым щынэхъ ин дыдэщ, 
апхуэдэу хохьэ дунейм 
щынэхъ ину 30-м, щынэхъ 
куууэ 10-м. Абы километри 
183-кIэ зиубгъуащ, и куу-
уагъыр метр 702-м щынэс 
щIыпIэ иIэщ. Езы псыр 
 къабзэщ, ауэ дыджщ икIи 
шыугъэщи, уефэ хъур-
къым. Гуэлыр къэзыухъу-
реихь  къурш абрагъуэхэр 
зэкIэ щIэкIуэту къэхъуа 
хуэдэщ, зэи, уеблэмэ щIы-
махуэми, щтыркъым. 
Къыргъызыбзэ кIэ Иссык-
Куль «гуэл пщ тыр» къы-
щIикIри арагъэнущ.

АР и дахагъэкIэ дэтхэнэми 
пеуэфынущ. Абы и Iуфэхэм 
пасэ зэманым щыпсэуащ 
щэкIуэнымрэ тафэхэр зи 
хэщIапIэ я гъунэгъухэм, чэ р-
уанакIуэхэм ятеуэнымрэ зи 
лэжьыгъэ нэхъыщхьэ къыр-
гъыз Iэпхъуэшапхъуэхэр. Еп-
щыкIубгъуанэ лIэщIыгъуэм            
и зэхуэдитIым урыс къэзакъ-
хэр къуршхэм щхьэдэхащ, 
щхьэхуиту еса цIыхухэр зэ т-
рауIэфIэурэ.

Урысхэр къыщыхута иужь 
Иссык-Куль джын щIадзащ. 
Еджагъэшхуэхэм къахутащ 
илъэс мини 2,5-рэ ипэкIэ 
мыбы ираныбзэкIэ псалъэ 
сакихэр зэрыщыпсэуар. Ди 
эрэр къэсыным илъэс 220-
рэ иIэжу Ищхъэрэ-КъухьэпIэ 
Китайм икIри къухьэпIэмкIэ 
Iэпхъуа юэчжи лъэпкъым 
 сакихэр ирахури, хыжьейм               
и Iэшэлъашэхэр яубыдащ. 
Абы хэм якIэлъыкIуащ зи 
нэхэр щIыху цIыху щхьэцы-
гъуэхэр - усунхэр, щэнхабзэ 

1937 - 1940, 1950 гъэхэм СССР-м щызэ-
рахьа политикэ залымыгъэм темыпсэ лъы-
хьар щхьэхынэхэм я закъуэщ. Абы гъащIэ 
куэд ихьащ, иужькIэ я Iуэхухэр щIэрыщIэу 
щызэхэгъэкIыным къызэрыщIигъэщамкIэ, 
лажьэншэу. Дэ я гугъу тщIыххэркъым илъэси 
10, 15, 25-рэ зытралъхьэу ягъэтIы сахэм. 
Абыхэм, уеблэмэ яхэхуат япэ цIыхур хьэр-
шым зыгъэлъэта Королев Сергейрэ маршал 
цIэрыIуэ Мерецков Кириллрэ. Пэжу, ахэр 
 къаутIыпщыжащ, иужькIэ цIэ рыIуэ хъуахэщ. 
Залымыгъэм ихьа маршалхэм ящыщу хей 
ямыщIыжар 1953 гъэм яукIа Берие Лаврен-
тий и закъуэщ. АтIэ  зауэр къызэрыблагъэр 
ялъагъуу, къэралыр зыхуэныкъуэ апхуэдиз 
цIыху лъэны къуэ щхьэ ирагъэза? Ахэр псори 
зэ дыщIэкIыу лажьэншэт? Зэман дэкIыхукIэ 
щIэуэ къатщIэхэм упщIэхэр къагъэщI.

2019 гъэм урысыбзэкIэ къыдэкIащ Ещанэ 
рейхым и къэрал щIыб разведкэм и унафэ -
щIу щыта Шелленберг Вальтер (абы и ролыр 
«Семнадцать мгновений весны» кинофильм 
цIэрыIуэм гукъинэжу щигъэзэщIащ актер 
 гъуэзэджэ Табаков Олег) и гукъэкIыжхэр. А 
тхылъым сыщеджэм сыпэмыплъауэ сы Iууащ 
«Тухачевскэм и Iуэхум».

Ар езыгъэукIар… Гитлер?

Шелленберг етх: «Гейдрих (империе шы-
нагъуэншагъэмкIэ IуэхущIапIэ нэхъыщхьэм и 
унафэщI - Ш. М.) къыIэрыхьащ Париж щып-
сэу генерал «хужь» Скоблин гуэрым къыб-
гъэдэкI хъыбар. Абы къыщыгъэлъэгъуат, 
Гер манием и вермахтыр зыдигъэIэпыкъуу, 
совет генерал Тухачевский Михаил Стали -
ныр тридзыну и мураду. Пэжу, Скоблиным 
Германием и генералхэр Сталиныр тедзын 
Iуэхум зэрыхэтым щыхьэт техъуэ зы дэфтэ - 
ри и хъыбарым къыщIигъуфакъым. Ар-
щхьэкIэ Гейдрих къилъытащ ар къарукIэ а 
 зэманым Германием и дзэм къефIэкI Дзэ 
Плъыжьым къыбгъэдэкI шынагъуэр зыгъэ-
мэщIэфыну Iэмалу».

Шелленберг къызэриIуэтэжымкIэ, тIас хъэ-
щIэх IэнатIэм къулыкъушхуэ щызыIыгъ Янке 
шэчышхуэ къытрихьащ а хъыбарым. Абы 
жиIащ Скоблиныр къэралитIым яхуэлажьэ 
цIыхуу къыщIэкIынкIэ хъуну. Уеблэмэ хуи-
гъэфэщащ ар езы Сталиным къыбгъэдэ-
кIыжынкIи зэхуэIуа зэрыщымыIэр - вермах-
тыр къарууншэ ищIын, абы къыдэкIуэу иу-
жэгъуа и генералхэр Iуихын мурадкIэ.

АрщхьэкIэ Скоблин и хъыбарыр Гитлер и 
дежи нагъэсащ. Фюрерыр гупсысэ хэхуащ: 
Тухачевскэр мыкъуаншэу къыщIригъэдзын 
хьэмэрэ къыщIримыгъэдзын? Иужьрейр 
 нэхъ фIэкъабылу къыщIэкIащ, къызыхихари 
гурыIуэгъуэкъым.

Гитлер ткIийуэ унафэ ищIащ мы хъыбарыр 
нэмыцэдзэм и Iэтащхьэхэм щабзыщIыну - 
абыхэм Тухачевскэм хуаIуэхункIэ хъунут шы-
нагъуэ къызэрылъыкъуэкIар.

Шелленберг и гукъэкIыжхэр къэдгъэнэн-
щи, жытIэнщ езы Тухачевскэри шэч зы -
хуэпщI хъун цIыхуу зэрыщытар, а вермахт 
дыдэм хуиIа пыщIэныгъэхэр къэплъытэмэ. 
Ар куэдым фIыуэ къалъагъуртэкъым: ящIэ-
жырт Тамбов областым и мэкъумэшыщIэ 

 зыкъэзыIэтахэр (мэжэщIалIагъэм къыхэ-
кIыу) къыщIихун папщIэ мэзым щхъухь 
зэрыщIигъэуар. Абы къыдэкIуэу тхыдэдж -
хэм къагъуэ тыжауэ жаIащ дзэзешэ гупым 
СССР-м властыр щиубыдыну зэрыхущIэ-
къуам щыхьэт техъуэ гуэрхэр. Пэжи пцIыи, 
ауэ 1937 гъэм и мэкъуауэгъуэм Совет Сою-
зым и Маршал, зыхъумэжыныгъэмкIэ цIыху-
бэ комиссарым и япэ къуэдзэ Тухачевскэр 
яукIащ. Суд унафэр гъэзэщIэныр къызэ-
зыгъэпэщар Блюхерщ. А маршалым и чэзур 
иджыри къэсатэкъым.

КъуэкIыпIэ Жыжьэм

1938 гъэм Совет Союзым и Маршал Блю-
хер Василий зи унафэщI армэр Халхин-Гол и 
деж щезауэрт щIыпIэр зэрипхъуэну псым 
къызэпрыкIа японхэм. Дыдейхэр хуабжьу 
хуэмыхут, хэбгъэзыхьмэ, текIуэну хущIэкъуу 
фэ ятеттэкъым. ЖыпIэну ирикъунщ езы 
 Блюхер зэи фронтым зэрыIумыхьар. Уеблэ -
мэ Сталиным къытрикъуза пэтми.

Абы и щхьэусыгъуэу къыщIэкIынкIэ хъунур 
зыгуэркIэ къагъэлъагъуэ атаман «хужь» Се-
меновыр 1945 гъэм гъэр хъуа иужь къиIуэ-
тэжахэрщ: «1938 гъэм си деж нэкIуащ Блю-
хер и штабым и офицеру къызжезыIа цIыхур. 
Ар си хэгъэрейм и Iыхьлыуэ къыщIэкIащ. 
ХьэщIэм зригъэщIэну хуейт Москва властыр 
щызэрахъуэкIмэ, Япониер къаруушхуэкIэ 
Iуэхум къыхэIэбэнрэ къыхэмыIэбэнрэ. Ар 
щыжесIэм япон армэм и контразведкэм и 
унафэщIыр губжьащ щхьэзэфIэфIыгъэ зэ-
рызесхьэм къыхэкIыу: «Дэ езыхэм арын ша-
ми дощIэ Блюхер и штабым щекIуэкI  псори». 
Семеновым Блюхер пцIы трилъхьэу щIи-
гъэулъиин щхьэусыгъуэ иIэтэкъым: иужь-
рейр зэ рымыпсэужрэ зыкъом щIат, езым 
къыпэплъэри фIы дыдэу къыгурыIуэрт. 

Фигу къэдгъэкIыжынщи, Блюхер трагъэ-
кIыу КъуэкIыпIэ Жыжьэм Жуков Георгий 
ягъэкIуа иужь щытыкIэм зэуэ зихъуэжри, 
японхэр ирахужьэжащ икIи афIэкIа тегуш-
хуэжакъым Совет Союзым къезэуэн (уеблэ -
мэ нэмыцэхэр Москва къыщыIухьами).

1938 гъэм Ворошилов Климент тенджыз 
ФIыцIэм и Iуфэм щиIэ дачэм и унагъуэр и 
 гъусэу зыщигъэпсэхуу Блюхер Василий 
 шынагъуэншагъэмкIэ органхэм я лэжьа-
кIуэхэм яубыдащ. ПкърыупщIыхьа иужь, 
Японием и мызакъуэу, нэгъуэщI къэралхэ ми 
яхуэлажьэ шпиону къыщIрагъэдзащ. Лъэ-
хъуэщым зэрилIыхьауэ, дзэ трибуналым абы 
и судыр укIкIэ ищIащ.

Тухачевскэми хуэдэу, Блюхери Граждан 
 зауэм къыщыхэжаныкIат, уеблэмэ Бэракъ 
Плъыжь орден №1-р къратат. Абыхэм ягъуса 
нэгъуэщI дзэзешэхэми фIыщIэхэр яIэт. Псо-
ри пащтыхь Урысейм офицер щыхъуат. Ахэр 
тыншу хужьхэм яхыхьэфынут, ауэ плъыжьы-
дзэр къыхахащ: мыбы зи IэщIагъэкIэ за-
уэлIхэр щымащIэ дыдэти, къулыкъукIэ ущы-
дэкIуеифынут. Апхуэдэуи хъуащ. Ауэ лъага-
пIэм нэса иужь, закъыфIэщIыжауэ къы-
щIэкIынущ.

Аращи, епцIыжакIуэ хьэмэрэ лажьэ зи -
мыIэ дзэ къулыкъущIэхэ? А упщIэм жэуап 
 ептыну тыншкъым.

Бадзэуэгъуэм и 15-м Къэрал Думэм и зи 
мычэзу зэIущIэ екIуэкIащ. Ар зэрызэхуэ-
сынур къыщащIам куэдыр къэпIейтеят: 
сыту пIэрэ къэхъуар? Сыт къыщIраджэ-
жар депутат зызыгъэпсэхухэр? АрщхьэкIэ 
псори щIэгузэвэн хэмылъу къыщIэкIащ - 
ищхъэрэ палатэм и Iэтащхьэ Володин 
 Вячеслав зэрыжиIамкIэ, иужь тхьэмахуэ 
зэхуакуитIым хабзэгъэув проект 86-рэ 
къыхалъхьащи, цIыхубэм я лIыкIуэхэр 
 хуейкъым абыхэм щыхэплъэну зэманыр 
бжьыхьэм ягъэIэпхъуэну. Ахэр псом япэу 
зыхуэгъэзар экономикэмрэ псэуныгъэм -
рэ я IэнатIэхэрщ, дзэм хэтхэм защIэгъэ-
къуэнырщ.

ПАРЛАМЕНТЫМ хэтхэм яча апхуэдэ 
лъэба къуэр и гуапэ зэрыхъуар къыхигъэ-
щащ Путин Владимир. Къэрал Думэмрэ 
парт  фракцэхэмрэ я унафэщIхэм щаIущIам, 
УФ-м и Президентыр депутатхэм ящыт-
хъуащ  патриот нэсу зыкъызэрагъэлъэ -
гъуам къы хэ кIыу: «ЗэщIэкъуауэ, Iуэхухэм 
 куууэ хэф щIы кIыу икIи жыджэру фылэ-
жьащ. Сэ къызолъытэ щытыкIэр щыгугъу-
хэм деж зэрызэ къуэувэр фракцэ псоми 
 къагъэлъэгъуауэ. Мыпхуэдэхэм деж парт зэ-
гурымыIуэныгъэ хэр, зэдауэхэр лъэныкъуэ 
ирагъэзри, пат риотыгъэр япэ ирагъэщ. 
Щхьэусыгъуэр зыщ: дэ партхэр ди куэдщ, 
ауэ ди Хэкур зы за къуэщ икIи абы нэхърэ 
 нэхъ мыхьэнэшхуэ зиIи нэхъыщхьи щыIэ-
къым».

Путин Владимир, дауи, къыщыгъупща-
къым Украинэм щрагъэкIуэкI зауэ Iуэху 
 щхьэ хуэмрэ КъухьэпIэм Урысейм къыхуиIа, 
иджыри къыхуиIэ мурадхэмрэ тепсэлъы -
хьын.

«Ахэр зыхущIэкъуар зэрахузэфIэкIкIэ 
 Урысейм и экономикэр зэIагъэхьэн къу-
дейкъым - абыхэм я мурадащ ди жыла -гъуэр 
 зэщагъэIеину, ди цIыхухэр хьэжэп хъажэ 
ящIыну, зэрыхьзэрий къагъэхъуну. Ауэ мыб-
дежи я Iуэху къыщикIакъым: зыри къаще-

хъулIакъым икIи къащехъулIэнукъым», - 
жиIащ абы.

Иджырей Iуэхухэр Президентым къелъы -
тэ «Урысейм къращIылIа бэнэныгъэм и 
 лъэхъэнэщIэу».

- Дэ къыджаIэ Донбассрэ Украинэмрэ        
зауэ щызэхэзыублар дэрауэ. Хьэуэ, Украи-
нэм властыр щытрадзыныр къызэзыгъэпэ-
ща, Донбассым и цIыхухэр зэтраукIэныр дэ-
зыIыгъа КъухьэпIэ зэкъуэтырщ ар зэхэзыуб-
лар, - къыхигъэбелджылыкIащ Прези ден -
тым. - Мис а КъухьэпIэ зэкъуэтырщ нобэ 
екIуэкI псомкIи къуаншэр.

«Нобэ дэ зэхыдох зэуапIэ губгъуэм къы-
щыттекIуэну хуейуэ. Сыт мыбдеж щыпхужы-
Iэнур? Ирыреплъ. Дэ куэдрэ зэхэтхащ, «зы 
 украини къэмынэжыху» КъухьэпIэр дэ къы-
дэзэуэну хуейуэ. Ар украин цIыхубэм дежкIэ 
насыпыншагъэщ, ауэ Iуэхур абы хуэкIуэ хуэ-
дэщ. АрщхьэкIэ псоми ящIэн хуейщ дэ 
иджыри ди фIэщу зыми зэрыщIэдмыдзар», - 
жиIащ Путин Владимир.

Ауэ хэт украинхэр къызэтенэным нэхъ 
ерыщ дыдэу хущIэкъур? Аргуэрыжьщи, Уры-
сейрщ. УФ-м и Президентым Iэ тридзащ 
 урысей паспорт къыIахыным пыщIа Iуэху 
псори Украинэм и цIыхухэм тынш ящызыщI 
Указым. Иджы абы папщIэ илъэситхукIэ 
 УФ-м щыпсэуну хуит узыщI дэфтэррэ я хэ-
хъуэхэм я хэкIыпIэхэр къэзыгъэлъагъуэ 
тхылърэ яIэн хуейкъым. Урысыбзэр  ящIэми 
ямыщIэми къапщытэнукъым. А  псоми къа-
дэкIуэу, лъэIу къатмэ, абы хэплъэн хуейщ 
 мази 6-м къитIасэу.

ИпэIуэкIэ апхуэдэ Iэмал зиIар ДНР-мрэ 
ЛНР-мрэ, апхуэдэу Херсон, Запорожье об-
ластхэм я цIыхухэрщ. Паспортыр тхьэмахуэ 
зэхуаку зыбжанэм къриубыдэу ират.

Къэрал Думэм СНГ-м и IуэхухэмкIэ и ко-
митетым и унафэщIым и япэ къуэдзэ Зату -
лин Константин и псалъэхэм ятепщIыхьмэ, 
«УказыщIэр щыхьэт тохъуэ дэ ипэрей указ-
хэм къыщыгъэлъэгъуа щIыналъэхэм ды-
къыщызэтемыувыIэу дызэрыкIуэтэнум».

Иссык-Куль и щэхухэр
лъагэ къыздэзыхьахэр. Ар-
щхьэкIэ хахуэу зэрыщыта -
ми, уеблэмэ Китайм и тетым 
 ипхъу къашэу благъэ зэ-
рызэхуащIами, усунхэр ща-
хъумэфакъым лъахэм къи-
зэрыгуа тыркухэм. Ахэр 
 хэ кIуэдащ е иужьрейхэм 
 къы зэрагъэпэща къэрал 
лъэ  щым - Тырку каганатым - 
и цIыху хъуащ.

Ебланэ лIэщIыгъуэм китай 
дзэзешэхэр Иссык-Куль и Iу-

фэхэм тыркухэм куэдрэ ще-
зэуащ. ИужькIэ уйгурхэр, 
итIанэ монголхэр къэкIуащ. 
ЕпщыкIуханэ лIэщIыгъуэм 
нэс щыпсэуащ щIыналъэм 
ирахуа джунгархэр. ИужькIэ 
ар яIэрыхьащ къарэкъыр-
гъызхэм (къыргъыз фIы-
цIэхэм). Абыхэм мэлхэмрэ 
бжэнхэмрэ ягъэхъурт, ауэ 
 бдзэжьей ещэкIэ ящIэртэ-
къым.

Апхуэдиз зауэ-банэм хэта-

ми, щIыналъэм зэи щызэ-
хуащIауэ щытакъым абы 
пхрыкI шылэ гъуэгур, Азие 
Курытымрэ КъуэкIыпIэ Жы-
жьэмрэ зэпызыщIэр. Хъы-
бархэм къахощыж хыжьейм 
и ищхъэрэ лъэныкъуэм Си-
куль къалэ къулейр щыIауэ, 
ипщэ Iуфэхэм Яр, Тон, Барс-
хон жылагъуэхэр Iусауэ.

Ебланэ лIэщIыгъуэм Ев-
ропэм икIыу Китайм кIуэ 
чэруан гъуэгу нэхъыщхьэхэм 

ящыщ зыр Боам аузым, Ис-
сык-Куль гуэлым япхры-
кIырти, Камгар нэсырт. Мыб-
деж щыщIидзэрт Пекин ухуэ-
зышэ пощт гъуэгуфIым.

Узбек тхыдэдж Хайдер 
Мухьэмэд зэритхамкIэ, ищ-
хъэрэ лъэныкъуэмкIэ Иссык-
Куль ХIV - ХV лIэщIыгъуэ хэм 
хытIыгу хэтащ. Абы тращIы-
хьат Темыр ЩIакъуэ (Тамер-
лан) ябгэм и быдапIэ. А 
хэщIапIэм езыри зекIуэхэм 
гъэр къыщащIа пщыхэри 
щыпсэуащ.

Ауэ, гъэщIэгъуэныращи, 
хыжьейм хытIыгу гуэри хэ-
тыжкъым. Дэнэ здэкIуар? 
 Iуфэхэм Iута къалэхэми хуэ-
дэу, быдапIэ зытет хытIыгури 
псы щIагъым ехауэ къы щIэ-
кIынущ.

Щэху икIи зэпIэзэрыт Ис-
сык-Куль гъуахъуэу къэукъу-
беинкIэ хъунущ, толъкъун 
хьэлъэхэр Iуфэхэм къри-
дзылIэу.

Псыр зэтесабырэжа иужь, 
бдзэжьеящэхэм яхъхэм къи-
хуэрт ятIагъуэм къыхэщIыкIа 
хьэкъущыкъу къутахуэхэр, 
чыр бышхэр. Иужьрейхэр ап-
хуэдизу псэууэ къызэтенати, 
щIыпIэ къыргъызхэм абы-
хэмкIэ ящIа сынхэр дунейм 
ехыжа я Iыхьлыхэм хуагъэу-
вырт.

Археологхэм къахутащ мы 
гуэлыр зэгуэр нэхъ лъахъшэу 
зэрыщытар. ИужькIэ къы-
дэкIуейри, Iуфэхэм Iута къа-
лэхэри езым хэта хытIыгури 
щIихъумащ. Ар къызыхэкIар 
иджыри ящIэркъым, ауэ вул-
каным и Iэужьу хуагъэфащэ. 
Аращи, иджыри куэд къа-
хутэну къапэщытщ.

ЛъапIэщ хэкур

Шэми
шхуми ес

Тухачевскэр,  Блюхер,
нэгъуэщIхэри…

Лъэпкъыу
зытхъумэжынумэ…

Осетие Ищхъэрэм ще-
жэх Фиагдон псыр ин-
къым, ауэ уэрщ икIи мы-
вэхэр хэлъщи, егъэлеяуэ 
шынагъуэщ. Мис зы мазэ 
закъуэм къриубыдэу абы 
цIыхуищ щитхьэлащ: 
илъэс 27-рэ зи ныбжь щIа-
лэ, илъэс 30-м ит цIыхубз, 
илъэси 4 фIэкIа мыхъуа 
хъыджэбз цIыкIу. Куэ ды-
Iуэщ, ауэ зы фIэкIа хэмы-
кIуэдатэми, ар гуауэшхуэт.

РеспубликэмкIэ МЧС-м 
къызэритамкIэ, насыпын-
шагъэхэр зыщIыпIэкъым 
къы щыхъуар. ЦIыху нэхъы-
бэу щызекIуэхэм псым и 
бгъуитIыр бжыхькIэ къаху-
хьащ. Псалъэм и хьэтыркIэ, 
щIалэр щитхьэлащ «Гъу-
джэм къыхэщIыкIа що-
мыщ» нэгузегъэужьыпIэм 
и деж. АрщхьэкIэ зи ажал 
къэсар абы къигъэувыIа-
къым.

Езы Фиагдон аузым дэт-

Къуршыпсхэр
шынагъуэщ

щи, и кIыхьагъкIэ пхуэгъэ-
быдэнукъым. IуэхущIапIэм 
щIыналъэм щыпсэу хэри 
зып лъыхьакIуэ хьэщIэхэри 
сыт щыгъуи къыхуреджэ 
сакъыну, гъунэгъуу Iуфэ-
хэм Iумыхьэну. ИщхьэкIэ 
жытIахэм я щIыIужкIэ, ар 
апхуэдизкIэ щIыIэщи, хэ-
хуар  къебгъэлынкIэ Iэмал 
щыIэкъым.

Ди жагъуэ зэрыхъунщи, 
Къэ бэрдей-Балъкъэрри 
хуэ хейкъым апхуэдэ къэхъу-
къащIэхэм: ди къуршыпс-
хэри нэхъ шынагъуэншэ-
къым. Абы къыхэкIыу, уеб-
лэ мэ нэхъ хуэм щыхъу 
 щIы пIэхэми зыщыб гъэп с-
кIыныр псэзэ пылъхьэ- 
пIэщ.

Блюхер ВасилийТухачевский Михаил

МащIэ дыдэщ къэнэжар 
Урысей Федерацэм футбо-
лымкIэ и етIуанэ дивизи-
оным и Япэ гупым 2022 - 
2023 гъэхэм щекIуэкIыну зэ-
хьэ зэ хуэм щIидзэным. Абы 
хуэ фэ щэну зэрызыхуигъэ -
хьэ зы рыным хущIэкъуащ 
куэдкIэ дызыщыгугъ «Спар-
так-Налшык» командэри.

МЭКЪУАУЭГЪУЭМ и кIэу-
хым къызэхуэсыжа ди футбо-
листхэм зэхьэзэхуэм ерыщу 
зыщыхуагъэхьэзыращ Къэ-
бэрдей-Балъкъэрым и къа-
лащх ьэм. Зыгъэсэныгъэхэр 
зэ рекIуэкIыр къыщапщытэжа 
зэIущIэхэри, дауи, ирагъэ-
кIуэкIащ. НэхъапэIуэкIэ зи 
гугъу фхуэтщIа Мэхъэчкъалэ 
и «Динамо»-м 0:3-уэ къы-
хигъэ щIа «Спартак-Налшы-
кым» тхьэмахуэ дэкIри Да-
гъыс тэным и къалащхьэм 
къи кIа нэгъуэщI гуп хьэр-
хуэрэгъу къыхуэхъуащ. «Ле-
гион Динамо»-р нэхъ тегуш-
хуэгъуафIэу къыщIэкIащ икIи 
3:1-уэ налшыкдэсхэм хагъэ-
щIащ.

Къэбэрдей-Балъкъэрым и 
къалащхьэм къэсын папщIэ 
гъуэгуанэ кIыхь автобускIэ 
зэпызыча хьэщIэхэм ешаи-
фэ ятеттэкъым икIи джэгур 
хуабжьу жыджэру ирагъэ-
жьащ. ДакъикъиплI дэкIауэ 
арат бжыгъэр къызэIуахыну 
абыхэм Iэмал гъуэзэджэ 
щаIам. АрщхьэкIэ ди гъуащ-
хьэ  тетыщIэ Мицаев Расул 
ефIэкIыфакъым. Ар Налшык 
къыщалъхуа шэшэн щIалэ-
щIэщ, «Эльбрус», «Спартак-
Налшык» сабий-ныбжьыщIэ 
спорт школхэм я гъэсэнщ.

Урысей ФССП-м и Управленэу 
КъБР-м щыIэм щекIуэкIа зэIущIэм 
щызэхалъхьэжащ 2022 гъэм и япэ 
мазихым я лэжьыгъэм кърикIуа-
хэр.

КъБР-м и суд пристав нэхъыщхьэ 
Бауаев Ахъмэт къыхигъэщащ я лэ-
жьыгъэм и унэтIыныгъэ нэхъыщ-
хьэхэм ехъулIэныгъэхэр зэрыщаIэр. 
Илъэсыр къызэрихьэрэ ирагъэпшы-
нащ сом меларди 2,3-рэ, нэгъабэ и 
апхуэдэ лъэхъэнэм ар сом мелард 
1,8-рэт зэрыхъур. Гулъытэ хэха 
 хуащIащ алиментхэр, улахуэр ира-
гъэп шыныжыным, сабий зеиншэхэм 
псэупIэ иратыным. Къыхэдгъэщын-
щи, хабзэм къызэригъэувым ипкъ 

ХьэрычэтыщIэ ныбжьы-
щIэхэм ящыщщ Щхьэ лы-
къуэ къуажэм къыщалъхуа 
Къуныжь Теймураз. Илъэс и 
пэкIэ абы сом зы мелуан 
къыщихьащ УФ-м и Феде-
ральнэ Зэхуэсым Федера-
цэмкIэ и Советым КъБР-м 
къыбгъэ дэкIыу щыIэ сена-
тор Къанокъуэ Арсен и 
нэIэм щIэту хьэрычэт Iуэху-
хэмкIэ щIалэгъуалэм защIэ-
гъэкъуэным тещIыхьауэ 
къы зэрагъэпэща «Startup 
5642» зэхьэ зэ хуэм.

«Дадэ» - аращ фIищар 
Къу ныжьым ахъшэ саугъэ-
тымкIэ къызэригъэпэща и 
Iуэ хум. А фIэщыгъэм щIэтщ 
абы иджы къыщIигъэкI 
гъэш хэ кIыр. И лэжьыгъэр 
зэ ры зэт риухуам ехьэлIауэ 
упщIэ зыбжанэкIэ щIалэм 
зы хуэдгъэзащ.

- Теймураз, гъэшхэкIым 
уе лэ жьын мурадым дауэ 
ухуэкIуат?

- Кавказым щыпсэухэм 
шэр, шхур, шатэр куэд щIауэ 
я шхыныгъуэу къадогъуэгу-
рыкIуэ, нэхъыжьми нэхъыщIэ-
ми яфIэфIу. Ахэр цIыхум деж-
кIэ зэрысэбэпым и мыза-
къуэу, псалъэм папщIэ, шхум 
дунейр щыдыгъэжьэражьэм 
псыхуэлIэр ирегъэкIыф, нэхъ 
жани укъещI. Сэ езыр сы-
къыщалъхуари сыкъыщы-
хъуа ри къуажэщ. Лъапсэшхуэ 
диIэти, сызэрыцIыкIурэ си 
адэш хуэмрэ анэшхуэмрэ сра-
гъусэу, унагъуэ Iуэхухэм жы-
джэру сыхэлIыфIыхьу сы-
къыдэкIуэтеящ. Абы и фIы-
гъэкIэ Iэщыр зэрахъумэмрэ 
зэрагъашхэмрэ, мащIэ-куэд-
ми, щыгъуазэ сыхъуащ. 

Ауэ иджыпсту къуажэхэми 
Iэщ зезыхуэжхэр щымащIэщ 
икIи унагъуэ гъэшым я пIэ 
 къиуващ заводхэм щащIхэр. 
Къапщтэмэ, си адэ-анэр ап-
хуэдэ IэнатIэщ илъэс щэ-
щIым нэблэгъауэ зыIутыр. 
Аращ дытегушхуэу унагъуэм 
исхэр зэгъусэу дыщылэжьыну 
IуэхущIапIэр къыщIызэдгъэ-
пэ щари. 

- Ар къызэIуфхынымкIэ 
щIэ  гъэкъуэнышхуэ къыф-

Этнограф IэщIагъэр къызытехъукIыжа 
щIэныгъэр япэ дыдэу къыщежьар, тхы-
дэджхэм къызэралъытэмкIэ, Пасэрей 
Алыджым щыпсэуа тхыдэтх цIэрыIуэ Ге-
родот и дежщ. Ар удэзыхьэхыу тетхыхьат 
Фригием, Тавридэм (иджырей Кърымым) 
иса лъэпкъхэм я зэхэтыкIамрэ а зэма-         
ным скифхэм хабзэу зэрахьар зыхуэдэм-
рэ. 

АЛЫДЖЫБЗЭМ къыхэкIа «этнографие» 
псалъэр IыхьитIу зэхэтщ: лъэпкъ, тхэн, тет-
хыхьын мыхьэнэхэр яIэу. И зэкIэлъыгъэ-
кIуэкIэр къызэрыбгурыIуэ  хъунур лIакъуэрэ 
лъэпкъыу дунейм тетым тхыдэ и лъэныкъуэ-
кIэ я къэунэхукIэр, хабзэрэ щэнхабзэкIэ я зэ-
хэтыкIэр, зэрыс щIы налъэр, псэукIэу яIэр 
зыхуэдэр зыдж щIэ ныгъэ щхьэхуэущ.

Этнографхэр щолажьэ щIэныгъэ инсти-
тутхэм, музейхэм, тхылъ тедзапIэхэм, турист 
компаниехэм, нэгъуэщIхэми. 

Этнографие щIэныгъэм увыпIэшхуэ щеу-
быд «этногенез» зыхужаIэ и Iыхьэу лъэпкъ 
гуэрым и къэунэхукIэм кIэлъыплъыжу, абы  
и иджырей дуней тетыкIэм и гъэпсыкIэ  хъуар 
зэхэзыгъэкIыжым. 

Этнографым и махуэр совет къэралым 
гъэлъэпIэн щыщIадзар 1970 гъэхэращ. 
АбыкIэ жэрдэмыр къыхилъхьат Ленинград 
(Санкт-Петербург) дэт къэрал универси-
тетым тхыдэмкIэ и факультетым этногра-
фиемрэ антропологиемкIэ и кафедрэм и 
къызэгъэпэщакIуэ, иужькIэ абы и унафэщI 
Iэзэу къэгъуэгурыкIуа Итс Рудольф. А еджа-
гъэшхуэм кърихьэжьа Iуэхур ирырагъэ-
хьэлIауэ щытащ Урысей географ зэгухьэны-
гъэм хэта этнограф икIи антрополог 
 цIэ рыIуэу дунейм тета Миклухо-Маклай Ни-
колай (1846 - 1888 илъэсхэм псэуащ) къы -
щалъхуа бадзэуэгъуэм и 17-м. 

ЛIэщIыгъуэ блэкIахэм дриплъэжу къыхэд-
гъэщынщи, сытым щыгъуи дунейм тетащ 
нэгъуэщI щIыналъэхэр, абыхэм щыпсэуа 
лъэпкъхэм я зэхэтыкIэр, псэукIэрэ хабзэу 
 къадекIуэкIыр зыхуэдэр зыфIэгъэщIэгъуэ- 
ну къэгъуэгурыкIуа цIыхухэр. А псоми щы-
гъуазэ зыхуащIын хьисэпкIэ, этнографхэр 
щIыпIэ жыжьэхэм макIуэ, щыпсэу лъэпкъ-
хэм яIущIэн папщIэ, ахэр зэрыс щIына-
лъэхэм зыщаплъыхь, я гъунэгъухэм зэра-
хущытыр зрагъащIэ. 

Дызытепсэлъыхь Iуэхум дихьэххэм, я нэхъ 
мащIэрауэ, зыщагъэгъуэзэн хуейуэ къа-

Щыфлъэгъуа тыкуэнхэм
«Дадэ» гъэшхэкIхэр?!

хуэ хъуащ, Къанокъуэ Арсен 
иригъэкIуэкI зэхьэзэхуэр. 
Абы узэрыхэтам къытхутеп-
сэлъыхьыжыт.

- 2020 гъэм и гъэмахуэм ди 
IуэхущIапIэр пIалъэкIэ къы-
зэIутхауэ щытащ, ди къарур 
здынэсым деплъыжын, къап-
щтэмэ, гъэшыр зэрызэблэд-
гъэкIыфынур къэтхутэн пап-
щIэ. Абы ирихьэлIэу си къуэ-
шым зэхихащ зэхьэзэхуэ 
 зэ рекIуэкIыр. Куэдрэ дымы-
гупсысэу, ди лэжьыгъэр къы-
зэрыщ видеоролик тетхри, зэ-
пеуэм едгъэхьащ. Арщ хьэкIэ 
зэхьэзэхуэм и япэ  Iы хьэм ди 
проектыр пхы  кIакъым, ауэ 
етIуанэм - IэIэт екIуэкIам «Да-
дэ»-р цIыху 2358-м къыддаIы-
гъат. 

Иужьрей илъэситIым лэ-
жьыгъэшхуэ едгъэкIуэкIауэ 
жыпIэ хъунущ: ди IуэхущIа-
пIэр зыхуеину ухуэныгъэм 
къыщыщIэдзауэ къыщIэд-
гъэкIыну гъэшхэкIхэр нэ-
гъуэщI хэм къахэщын хуэдэу 

зэрытынухэр къэдгупсы сы-
ным щыщIэкIыжу. 

ГъэшхэкIым елэжьыным 
иужь симыхьэ и пэкIэ, моро-
женэ гъэжьа (азиат IэфIы-
кIэщ)  щащI тыкуэн ХьэтIохъу-
щы къуей жыг хадэм щыз-
гъэлажьэу сиIэти, абы къы-
хэкI хэхъуэри иджырей ди           
Iуэ ху щIапIэм зэ ры зед гъэу-
жьы ным хэслъ хьэрт. Ауэ Къа-
 нокъуэ Арсен и зэ хьэ зэхуэр 
щIэдзапIэфI  схуэхъуащ. 

- Гъэшым фызэрелэжь 
щIы  кIэм дыщыбгъэгъуэза-
мэ арат, Теймураз.

- Ди нэхъыжьхэм шхур 
илъэс куэд и пэкIэ зэращIу 
щыта щIыкIэрщ дызытетыр. 
Абы къыщыдгъэсэбэпыр шэ 
щIэмыхурэ шхупцIатэмрэ я 
закъуэщ. Зы хуабагъ зыщIэт 
пэшым щIыдогъэувэри, шхур 
зэрыпцIэн хуей Iуэхугъуэ псо-
ми дыкIэлъоплъ, псом хуэ-
мыдэу и гуащIагъыр къэт п-
щы тэурэ. ИужькIэ щIыIалъэм 
дыдогъэувэж. 

Мыр унагъуэ Iуэхуу къызэ-
Iут хауэ аращи, щхьэж къы-
лъыс къалэныр егъэзащIэ. 
Си адэмрэ си къуэшымрэ 
къы щIэдгъэкIым и фIагъым 
кIэлъоплъ, си анэм ахъшэ 
Iуэхухэр зэрегъакIуэ. Сэрщи - 
ди Iуэхур хэIущIыIу щIыным, 
зэрызедгъэужьыным иужь 
ситщ. Языхэзыр мыхъуамэ, 
лэжьыгъэр къызэтеувыIэнри 
хэлъщ.

- Гъэшым уелэжьыныр, 
 дауэ мыхъуми, жэуаплыны-
гъэ зыпылъщ. Сыт нэхъыбэ 
ды дэу гулъытэ зыхуэф-
щIыр?

- Псом япэу, дауи, ар шэм и 
фIа гъыр къэтпщытэнырщ, 
арын шауэ абы къыхэпщIыкI 
ерыскъыхэкIхэр къохъулIэну-
къым. Апхуэдэ дыдэуи хьэзыр 
хъуа шхыныр аргуэру зэ 
 къыдопщытэж. Куэд елъы-
тащ гъэшхэкIыр зэрахъумэ-
ми, абы ди нэIэ тетщ, ди Iуэху-
щIапIэр сыт и лъэны къуэкIи 
къызэгъэпэщащ.  ФIагъымрэ 

къыщIэдгъэкIым нэгъуэщI 
лей зэрыхэдмылъ хьэ нымрэщ 
ди лэжьыгъэр зэрызэте-
духуэр. ЗэрыфщIэщи, апхуэ-
дэхэм ди зэманым куэдрэ 
урихьэлIэркъым.

КъищынэмыщIауэ, гъэшыр 
къыщеIытхкIэ, фIагъыр къы-
зэрытпщытэм и мызакъуэу, 
зыщыдогъэгъуазэ Iэщыр ща-
Iыгъым, зэрагъашхэ щIы кIэм. 
Ди мурадхэм яхэтщ, къыдэ-
хъулIэмэ, Iэщ зэдгъэпэщу, 
гъэ шыр езым къэдлэжьу 
тщIыну. Ауэ абы ахъшэшхуэ 
текIуэдэнущи, зэкIэ ар ди 
хъуэп сапIэу аращ. 

- Дауэ уеплърэ, «Дадэ» 
гъэшхэкIхэр ехьэехуэфыну 
ди республикэм е нэгъуэщI 
щIыналъэхэм щащIхэм? 

- Мазэм щIигъуа къудейуэ 
аращ дызэрылажьэри, Къэ-
бэрдей-Балъкъэрым и тыкуэн 
куэдым дапыщIа хъуауэ ди 
гъэшхэкIхэр ящэ. Къапщтэмэ, 
иджыпсту зы махуэм шху 
 птулъкIэ 500-м нэс къыщIы-
догъэкI. СызэреплъымкIэ, 
уна гъуэ IуэхущIапIэм дежкIэ 
ар ехъулIэныгъэщ. Мы зэма-
ным шэрэ шхурэ дощэ. ЩIы-
махуэр къэмыс щIыкIэ, 
 кхъуейрэ шатэрэ щащI цех хэ-
ри къызэIутхыну ди мурадщ.

- КъыщIэвгъэкI гъэшхэ-
кIым «Дадэ» зэрыфIэпщам-
кIи сыноупщIынут. Сыт ар 
къызыхэпхар?

- «Дадэ» жыпIэмэ, япэу уи 
нэгу сыт къыщIэбгъэхьэр?! 
Сэ си сабиигъуэм занщIэу 
абы сыхешэж, къуажэ гъа-
щIэмрэ унагъуэ Iуэхухэмрэ 
сигу къокIыж. Унагъуэ жьэ-
гум и хуабагъэр зыхызощIэ. 
Си адэшхуэмрэ анэшхуэмрэ я 
деж сыкъыщохутэри, нэху-
щым шэ къашагъащIэм ба-
хъэ къыщхьэщихыу абы и 
Iубыгъуэ сщIыуэ къызыщызо-
гъэхъу. Си гукъэкIыж нэхъ 
 гуапэ дыдэхэр зэпхар аращ 
икIи си фIэщ мэхъу ди Iэда-
къэщIэкIхэр зыIэрыхьэхэми 
апхуэдэ гупсысэр я гум къы-
зэрыщыушынур.

- Упсэу, Теймураз! Уи му рад-
хэр къохъулIэну ди гуа пэщ.

Епсэлъар
БАГЪЭТЫР Луизэщ.

ЦIыхухэр дяпэкIи
зыхуеину щIэныгъэ

лъытэ лъэпкъ зэмылIэужьыгъуэхэм ижь-
кIэрэ я къекIуэкIыкIар зыхуэдэми, бзэуэ яIу-
рылъам, ди нобэми зэрахьэм дэнэ лъэны-
къуэкIэ щылъыхъуапхъэми. Къаугъуеижу, а 
псоми ириплъэж щIэныгъэлIхэм зэхуэхьэ-
сауэ утыку щагъэлъагъуэ лъэпкъхэм, уеб-
лэмэ жылагъуэ зэкъуэтхэм адэкIи зэры-
заужьыну щIыкIэм теухуауэ я Iуэху еплъы-
кIэхэр зыхуэдэри. 

Еджагъэшхуэхэм зэрыжаIэмкIэ, дыщып-
сэу зэманым къыщекIуэкI зэхъуэкIыныгъэ 
инхэми дызыхуэплъэ лъэхъэнэхэми ира-
щIыкIын яхузэфIэмыкIыу, лъэпкъ цIыкIу 
куэд мы дунеишхуэм хэмышыпсыхьыжу 
къы  щызэтенэнущ, я бзэкIи, щэнхабзэкIи,            
зэ рахьэ хабзэкIи щызэгугъужхэу. Ауэ                     
щы хъукIи, этнографиер цIыхухэр иджыри 
куэдрэ зыхуеину щIэныгъэщ. 

КЪУМАХУЭ  Аслъэн.

Зыгъэсэныгъэхэмрэ
зэхъуэкIыныгъэхэмрэ

Хуэм-хуэмурэ «Спартак-
Налшыкым» тепщэныгъэр 
джэ гугъуэ губгъуэм щызыIэ-
ри гъэхьащ. Абы кърикIуащ 
еп щыкIуплIанэ дакъикъэм 
То пурие Тамаз япэ дызэрыри-
гъэщар. Ари ди тренерхэр  
 зы кIэлъыплъ щIалэхэм 
ящыщщ, иджыри къэс Дон 
Iус Ростов и командэхэм хэ-
тащ. 

Мэхъэчкъалэдэсхэм бжы-
гъэр зэхуэдэ ящIыну псынщIэ 
дыдэу Iэмал къахукъуэкIащ. 
Абыхэм я гъуащхьауэр и за-
къуэу ди гъуащхьэтетым 
къыб гъэдыхьами, Мицаевым 
IэщIэкIыфакъым. Апхуэдэу 
хъуа пэтми, хьэщIэхэм я му-
радыр къайхъулIащ - Вагабо-
вым Iуэхур 1:1-м хуигъэкIуауэ 
командэхэр загъэпсэхуну 
икIащ.

Джэгум и етIуанэ Iыхьэр 
«Спартак-Налшыкым» шэч 
къы зытумыхьэн и тепщэны-
гъэ кIэ екIуэкIащ. АбыкIэ сэ-
бэп хъуащ футболист зыбжа-
нэ зэрахъуэжар. Къапщтэмэ, 
«Легион Динамо»-м 65-нэ да-
къикъэм зэуэ щIалибгъу 
къри гъэхьащ, апхуэдиз ды-
дэм загъэпсэхуну иригъэкIри!

Тепщэныгъэшхуэ иIэ пэтми, 
хэгъэрейхэм зыкъомрэ топыр 
гъуэм яхудэгъэкIакъым, ап-
хуэ дэ Iэмалхэр ЛIупми, Оль-
мезовми, ХъутIэми яIа щхьэ-
кIэ. Джэгур зэрытемыгъэкIуэ-
ны гъэм хуэкIуэу къыпщы-
хъурт. Къэнэжа дакъикъэ 
зыб жанэм ди щIалэхэм зы-
къызыкъуахыпащ икIи ХъутIэ 
Анзоррэ Къумыкъу Ислъам-
рэ зэкIэлъхьэужьу къыхэжа-
ныкI ри, кIэух бжыгъэр 3:1-м 
хуа гъэкIуащ. 

«Легион Динамо»-м а ма-
хуэм дэджэгуащ Мицаевыр 
(Сиукаевыр, 46), Мэкъуауэр 
(Лелюкаевыр, 46), Ольмезо-
выр, Молэмусэр, КIэдыкIуейр 
(Наршауовыр, 80), Масленни-
ковыр (ХьэцIыкIур, 79), Ульба-
шевыр (Торосян, 46), Дэхъур 
(Къумыкъу Д., 75), Топурие 
(Къумыкъу И., 65), ХъутIэр, 
ЛIу пыр (Гочияевыр, 75). 

Абы иужькIэ, махуэку кIуам, 
«Спартак-Налшыкым» зэныб-
жьэгъугъэ зэIущIэ дригъэ-
кIуэкIащ япэ дивизионым 
къы   хагъэкIагъащIэ икIи икIэ-
щIыпIэкIэ хыхьэжыну къалэн 
зыхуэзыгъэувыжа Волгоград 
и «Ротор»-м. Иджы налшык-
дэсхэм я пщIэр яхъумэну къа-
пэщылът Мицаевым, Ольме-
зовым, Молэмусэм, Лелю-
каевым, Мэкъуауэм, Дэхъум, 
Масленниковым, Хьэшырым, 
ХъутIэм, Ашуевым, Къумыкъу 
И. сымэ.

Джэгум и кIэухыращ мы 
зэIущIэми кърикIуэнур щы зэ-
хэкIар. 65-нэ дакъикъэм, ди 
гъуащ хьэхъумэхэм ящыщ 
зыр топым IэкIэ зэреIусам 
къы хэкIыу, волгограддэсхэм 
Iэмал ягъуэтащ «Спартак-
Нал  шыкым» и гъуэм пе-
нальти еуэну. Ар Iэзэу игъэ зэ-
щIащ Максименкэ икIи «Ро-
тор»-р япэ иригъэщащ. Да-
къикъэ пщыкIутху дэкIри, 
Оби валиным бжыгъэр 2:0-м 
нигъэсащ, штрафной къеуа 
иужькIэ топыр щхьэкIэ ди 
 гъуэм къыдигъэкIри. Кисло-
водск щригъэкIуэкIа а зэныб-
жьэгъугъэ зэIущIэмкIэ ди 
щIа лэхэм зыгъэхьэзырыны-
гъэ хэр яухащ. 

Мыгувэу Урысей Федера-
цэм футболымкIэ и етIуанэ 
дивизионым и Япэ гупым 
2022 - 2023 гъэхэм щекIуэкIы-
ну зэхьэзэхуэм щIэзыдзэну 
«Спартак-Налшыкым» зэ-
хъуэ кIыныгъэшхуэхэр къы-
щы хъуащ. Ди жагъуэ зэры-
хъунщи, абы цIыху зыбжанэ 
хэ кIыжащ, гупым и мыхьэнэр 
яIэту иджыри къэс къекIуэ-
кIауэ. Апхуэдэхэщ, къапщ-
тэмэ, Бажэ Амир, Бэчбо Му-
рат, Антипов Антон. Ахэр ныб-
жькIэ спортым хэкIыжахэщ. 
КъищынэмыщIауэ, япэ диви-
зионым мы гъэм хыхьа Мэ-
хъэчкъалэ и «Динамо»-р 
ягъэ лъэщынущ ди гъуащхьэ-
хъумэу щытахэу Сындыку 
Темыркъанрэ Шумахуэ Идар-
рэ. 

Дапхуэдэу щытми, зыхыхьэ 
зэхьэзэхуэщIэм «Спартак-
Нал шыкым» хуэфэщэну зы-
къыщигъэлъэгъуэн хуейщ. 
Аращ абы зэрыщыгугъыр 
Къэ  бэрдей-Балъкъэрым топ-
джэгум щыдихьэх цIыху мин-
хэр. 

КЪАУДЫГЪУ Заур.

Мазихым кърикIуахэр зэхалъхьэж
иткIэ хагъэзыхьурэ къыIахыжа сом 
мелуани 156-м щIигъу сабийхэр зы-
хуей хуэгъэзэным хуаутIыпщащ. 

Коллегием щытепсэлъыхьащ суд-
хэм я лэжьыгъэр хабзэм тету екIуэ-
кIы ныр къызэгъэпэщынми. 

- Суд приставхэм я IэнатIэ псори, 
федеральнэ судхэмрэ зэзыгъэкIуж 
хеящIэхэм я суд участкэхэмрэ хъу-
мэныр, тэмэму къызэгъэпэщащ. 
Псо ри зэхэту я нэIэ тетащ суд зэIущIэ 
мин 23-м щIигъур щекIуэкIым. Яхъу-
мэ объектхэм щыдагъэхьэм абыхэм 

щызэрахьэну зыхуимыт хьэпшып 
минрэ ныкъуэм щIигъу къыщIагъэ-
щащ. КъызэрымыкIуэ щытыкIэ е ха-
бзэм къемызэгъ Iуэху къагъэхъуа-
къым, - жиIащ КъБР-м щыIэ Урысей 
ФССП-м и управленэм и уна фэщIым 
и къуэдзэ Ефэнды Олег.  

 КъБР-м и суд пристав нэхъыщхьэм 
и къуэдзэ Литовкэ Наталье къыхигъэ-
щащ къызэднэкIа мазихым щIыхуэ 
зытелъ цIыху 2580-рэ администра-
тивнэ, цIыхуи 189-рэ уголовнэ жэуап-
хэм, абыхэм ящыщу 179-р алимент-

хэр тыным зыпыIузыдзхэрщ, зэры-
рашэлIар. IуэхущIапIэм и дэтхэнэ 
 къудамэми я унафэщIхэр къытеу-
выIащ я лэжьыгъэм кърикIуахэм, я 
ехъу лIэныгъэхэм, зыIууэ гугъуехь-
хэм. 

ЗэIущIэм и кIэухым яубзыхуащ 
рес публикэм и суд приставхэм илъэ-
сым и етIуанэ мазихым къапэ щылъ-
хэмрэ я лэжьыгъэр ефIэкIуэн пап-
щIэ зэфIагъэкIыпхъэхэмрэ.

 КЪАН Мырзэ.

Арктикэм щыIэ псэущхьэхэмрэ къуалэбзухэмрэ я 
щытыкIэм кIэлъыплъыным теухуауэ «Роснефть» компа-
ниемрэ экологиер егъэфIэкIуэным телажьэ урысей 
щIэныгъэлIхэмрэ 2020 гъэм къызэдащтауэ щыта прог-
рам мэм кърикIуахэр къапщытэж.

«ЭКОЛОГИЕ» лъэпкъ проектым хиубыдэ а программэ 
купщIафIэм ипкъ иту, компанием и арктическэ щIэныгъэ 
центрымрэ Арктикэмрэ Антарктидэмрэ я щIыуэпс щы ты-
кIэхэр къэпщытэнымкIэ Урысейм и щIэныгъэ-къэхутакIуэ 
институтымрэ я нэIэм щIэт экспедицэхэр Ищхъэрэ 
 Мы  ла джэ хым и щIыпIэ щхьэхуэхэм яутIыпщ. Абыхэм 
ирагъэ кIуэкI лэжьыгъэ гугъур мылъкукIэ ядиIыгъщ «Рос-                          
нефть»-м.

Абыхэм я иужьрей дунейхутэ зекIуэм и фIыгъэкIэ къа-
щIащ илъэситI и пэкIэ хы тхьэрыкъуэ хужьхэм щIэжьей 
лъэпкъ къазэрыщIэмыхъуар. Щхьэусыгъуэр сыт жыпIэмэ, 
адрей я лъэпкъэгъухэм хуэдэу хым бдзэжьейр къыхахы-
фыркъым, мыладжэу щымытмэ. Арктикэр къэткIуу зэры-
хуежьар зэранышхуэ яхуэхъуауэ къыщIэкIащ арыншами 
мащIэ дыдэу фIэкIа а Арктикэми узыщримыхьэлIэ хы 
тхьэрыкъуэ хужьхэм; Арктикэр къэткIуху абыхэм зрачри, 
мыл джей фIэкIа здэщымыIэ нэхъ ищхъэрэжымкIэ мэIэп-
хъуэ, апщIондэху я бжыгъэм хощI.

Мы бадзэуэгъуэ мазэм щIэныгъэлIхэр Карскэ хым и ищ-
хъэрэ-къуэкIыпIэ лъэныкъуэм хуэзэ Визе хытIыгум що-
лажьэ. Ахэр а щIыпIэм зэрыщыIэну мазитIым къриубы -         
дэу хы тхьэрыкъуэ хужьхэм я гъащIэм кIэлъыплъынущ, я 
абгъуэхэр щащIа щIыпIэхэр къагъуэтынурэ абыхэм я 
 бжыгъэр зыхуэдизыр зрагъэщIэнущ. Апхуэдэу хытIыгум 
щагъэува сурэттех Iэмэпсымэхэм я фIыгъэкIэ ахэр 
къызэрылъатэ-зэрылъэтэж хы гъуэгуанэхэри къагъэнэIуэ-
нущ, тхьэрыкъуэ телъыджэхэм ятеухуауэ нобэм къэс зэ-
хуахьэсам щIэуэ куэд щIагъужыфынущ.

Къапщтэмэ, хы тхьэрыкъуэ хужьыр Урысейм и Тхылъ 
Плъыжьым ихуахэми дыкъэзыухъуреихь дунейр хъумэ-
нымкIэ лъэпкъпсо зэгухьэныгъэм хъумэн хуейуэ къилъы-
тахэми хабжащ. Сыту жыпIэмэ, мащIэ дыдэщ зэрыхъур, а 
тIэкIури здэщыIэр Урысейм и Арктикэ щIыпIэхэрщ. 

ЩIыуэпсыр хъумэным теухуауэ мыхьэнэ ин зиIэ « Эколо-
гие» лъэпкъ проектыр щагъэзащIэр Арктикэм и закъуэ-
къым. Абыхэм я фIыгъэкIэ Къэбэрдей-Балъкъэрымрэ Осе-
тие-Ищхъэрэ Аланиемрэ я мэзхэмрэ бгылъэ щIы пIэхэмрэ 
Тхылъ Плъыжьым ит псэущхьэхэм я бжыгъэр 
 щыгъэбэгъуэжыным иужь ихьащ. Абыхэм ящыщщ къурш 
бжэнхэр, бгъэ лIэужьыгъуэхэр, мэз джэдухэр, щомыщхэр. 

ШЭРЭДЖ  Дисэ.

Дыкъэзыухъуреихь
дунейм и щэхухэр


